
6 փետրվարի 	 Երեւանի քաղաքապետին

Ն. Ս. Օ. Տ. Տ. Գարեգին Երկրորդ Ծայրա­
գույն Պատրիարք եւ Ամենայն Հայոց Կաթո­
ղիկոսն ընդունեց Երեւանի քաղաքապետ 
տիար Հայկ Մարությանին:

Ողջունելով քաղաքապետի առաջին 
պաշտոնական այցը Մայր Աթոռ Սուրբ 
Էջմիածին՝ Նորին Սրբությունը հաջողու­
թյուններ մաղթեց պրն Մարությանին եւ իր 
վարչակազմին՝ կարեւորելով բոլոր այն նա­
խաձեռնությունները, որոնք ուղղված են 
մայրաքաղաքի բնականոն կենսագործու­
նեության ապահովմանը եւ առկա խնդիր­
ների լուծմանը:

Հայոց Հովվապետը նաեւ գնահատան­
քով անդրադարձավ Մայր Աթոռի եւ Երեւա­
նի քաղաքապետարանի միջեւ առկա ար­
դյունավետ գործակցությանը։

Շնորհակալություն հայտնելով ընդունե­
լության համար՝ քաղաքապետն իր հերթին 

Նորին Սրբությանը ներկայացրեց մայրա­
քաղաքի առջեւ ծառացած հիմնական մար­
տահրավերներն ու դրանց հաղթահարման 
ուղղությամբ ձեռնարկվող քայլերը։ Պրն 
Հայկ Մարությանը պատրաստակամություն 
հայտնեց հնարավորինս աջակցել Եկեղե­
ցու եւ քաղաքի միջեւ փոխգործակցության 
խորացմանն ու ընդլայնմանը՝ ի նպաստ 
երեւանաբնակ ժողովրդի։ 

Հանդիպման ընթացքում անդրադարձ 
կատարվեց նաեւ մայրաքաղաքում եկեղե­
ցապատկան կառույցների՝ երեք հայորդյաց 
տների, մանրանկարչության դպրոցի, հաշ­
մանդամություն ունեցող երեխաների հա­
մար վարպետաց տան, բարեգործական 
ճաշարանների, մանուկների խնամքի ցե­
րեկային կենտրոնի գործունեությանը, ինչ­
պես նաեւ եկեղեցիների խնամքին ու պահ­
պանությանը վերաբերող հարցերին։

10 փետրվարի 	 Տարբեր ոլորտներում հաջողություններ 
արձանագրած երիտասարդների 

Ամենայն Հայոց Կաթողիկոսը, Ս. Սարգսի 
տոնի առիթով, Հայ Եկեղեցու համաշ­

խարհային երիտասարդական միավորման 
(ՀԵՀԵՄ) կենտրոնական գրասենյակի նա­

խաձեռնությամբ ընդունեց կրթության, գի­
տության, մշակույթի, սպորտի եւ մի շարք 
այլ բնագավառներում հաջողություններ 
արձանագրած, մրցանակակիր եւ հայրե­

ԸՆԴՈՒՆԵԼՈՒԹՅՈՒՆՆԵՐ ՎԵՀԱՐԱՆՈՒՄ
Ամենայն Հայոց Կաթողիկոսն ընդունեց

նիքի հասարակական կյանքում եւ հայրենի 
սահմանների պաշտպանության գործում 
զգալի ներդրում ունեցող հարյուր քսան 
երիտասարդի։ 

Հանդիպամը ՀԵՀԵՄ-ի հոգեւոր տեսուչ եւ 
կենտրոնական գրասենյակի տնօրեն Թով­
մա վրդ. Խաչատրյանը Նորին Սրբությանը 
ներկայացրեց մասնակից երիտասարդնե­
րին՝ նշելով, որ երիտասարդներից յուրա­
քանչյուրն իր գովարժան ներդրումն ունի 
ազգային եւ եկեղեցական կյանքում:

Ամենայն Հայոց Հայրապետն իր պատ­
գամն սկսեց շնորհավորականով եւ մաղ­
թանքով, որ սուրբ Սարգսի բարեխոսու­
թյամբ ընդունելի լինեն երիտասարդների 
բոլոր իղձերն ու նպատակները:

Վեհափառ Հայրապետն ընդգծեց, որ 
նման երիտասարդների դերակատարու­
թյունը մեծ է հայրենիքի շենացման ու հզո­
րացման, Հայ Եկեղեցու պայծառացման 

եւ հայ ժողովրդի բարօր կյանքի կերտման 
գործում: Նորին Սրբությունը հույս հայտ­
նեց, որ նրանց այսօրվա ձեռքբերումները 
կնպաստեն ավելի մեծ հաջողություններ 
արձանագրելու ոչ միայն իրենց, այլ նաեւ 
հայրենիքի եւ ազգի հեղինակության բարձ­
րացման համար եւ ոգեշնչող օրինակ կլի­
նեն մատաղ սերնդի կյանքում:

Ամենայն Հայոց Կաթողիկոսը կարեւո­
րեց Եկեղեցու դերը ազգի զարգացման եւ 
պահպանման գործում՝ հորդորելով երի­
տասարդներին մասնակցել Հայ Եկեղեցու 

հովանու ներքո գործող երիտասարդական 
միությունների գործունեությանը, ներդրում 
ունենալ Եկեղեցու առաքելության արդյու­
նավորման գործում եւ մշտապես քայլել 
դեպի Աստված տանող ճանապարհով, քա­
նի որ այդ ընթացքը հոգեւոր մխիթարու­
թյուն է պարգեւում, օգնում բացահայտել 
սեփական ինքնությունը, հաղորդ դառնալ 
հոգեւոր արժեքներին եւ հարուստ սրբա­
զան ժառանգությանը: Նորին Սրբությունը 
խոսեց եկեղեցական կյանքում ներգրավ­
վածության օգտակարության մասին, ապա 
անդրադարձավ Եկեղեցու սպասումներին 
երիտասարդությունից՝ մասնավորապես 
հայրենիքին եւ ազգին մատուցվող ծառա­
յության ծիրում:

Հանդիպման ընթացքում Նորին Սրբու­
թյունը պատասխանեց նաեւ երիտասարդ­
ների հարցերին՝ երիտասարդ-հոգեւորա­
կան կապի ամրապնդման, եկեղեցական 

կյանքի եւ երիտասարդական միություն­
ների, Սփյուռքում հայապահպանության 
խնդիրների, հանրակրթական դպրոցներում 
Հայ Եկեղեցու պատմություն առարկայի դա­
սավանդման, պատմական սրբավայրերի 
պահպանության եւ հոգեւոր կյանքի զանա­
զան մարտահրավերների վերաբերյալ։ 

Վերջում Ամենայն Հայոց Կաթողիկո­
սը մաղթեց երիտասարդներին շաղախել 
իրենց կյանքն աստվածսիրությամբ, ապրել 
ու արարել սիրով, հայրենիքի հանդեպ հա­
վատարմությամբ եւ եկեղեցանվիրումով։

ՀՀ վարչապետի աշխատակազմի՝ Սփյուռքի գործերի 
գլխավոր հանձնակատար Զարեհ Սինանյանին

Ամենայն Հայոց Կաթողիկոսն ընդունեց ՀՀ 
վարչապետի աշխատակազմի՝ Սփյուռ­

քի գործերի գլխավոր հանձնակատար Զա­
րեհ Սինանյանին։

Հանդիպմանն անդրադարձ կատարվեց 
Հայաստան-Սփյուռք հարաբերությունների 
սերտացմանն ու ամրապնդմանն ուղղված 
քայլերին, ձեռնարկվող միջոցառումներին 
եւ այդ շրջագծում Հայաստանյայց Առաքե­
լական Սուրբ Եկեղեցու կարեւոր դերակա­
տարությանը։ 

Ամենայն Հայոց Կաթողիկոսը եւ Սփյուռքի 
գործերի գլխավոր հանձնակատարը խոսե­
ցին Մերձավոր Արեւելքի երկրներում տիրող 
անհանգիստ իրավիճակի եւ հայ համայնք­
ներին շարունակաբար զորակցություն ցու­
ցաբերելու անհրաժեշտության մասին։

Զրույցի ընթացքում արծարծվեց նաեւ 
տարբեր երկրներում հայոց սրբավայրերի 
եւ մշակութային դարավոր ժառանգության 
պատշաճ պահպանության հարցը։

Շարունակությունը՝ էջ 2

Արեւելյան Ուղղափառ եւ Կաթոլիկ Եկեղեցիների 
աստվածաբանական երկխոսության միջազգային 

համատեղ հանձնախմբի հանդիպումը

Հունվարի 26-ից փետրվարի 1-ը Լիբանանի Աչանե 
բնակավայրում՝ Անտիոքի Ասորի Ուղղափառ Եկե­

ղեցու պատրիարքարանում, տեղի ունեցավ Արեւե­

լ յան Ուղղափառ եւ Կաթոլիկ Եկեղեցիների աստվա­
ծաբանական երկխոսության միջազգային համատեղ 
հանձնախմբի հերթական՝ 17-րդ հանդիպումը։ Երկ­
խոսության 17-րդ նիստի նյութն էր «Եկեղեցու Ս. Խոր­
հուրդների աստվածաբանության հիմունքները»։

Ն. Ս. Օ. Տ. Տ. Գարեգին Երկրորդ Ծայրագույն Պատ­
րիարք եւ Ամենայն Հայոց Կաթողիկոսի օրհնությամբ՝ 
Մայր Աթոռ Ս.  Էջմիածնից հանձնախմբի աշխա­
տանքներին պաշտոնապես մասնակցեցին Արեւմ­
տյան Եվրոպայի հայրապետական պատվիրակ եւ 

Վատիկանում Ս. Էջմիածնի պաշտոնական ներկա­
յացուցիչ Խաժակ արք. Պարսամյանը եւ Մայր Աթոռ 
Ս. Էջմիածնի միջեկեղեցական հարաբերությունների 

պատասխանատու Շա­
հե ծ. վրդ. Անանյանը, իսկ 
Մեծի Տանն Կիլիկիո Կա­
թողիկոսությունից՝ Մա­
կար եպս Աշքարյանը եւ 
Պողոս վրդ. Տինքճյանը։

Նիստի մեկշաբաթյա 
աշխատանքների շրջա­
նակում հանձնախմբի 
անդամները հանդիպում­
ներ ունեցան Անտիոքի 
Ասորի Ուղղափառ Եկե­
ղեցու պետ Նորին Սրբու­
թյուն Իգնատիոս Եփրեմ 
Բ-ի (հունվարի 27-ին) եւ 
Ասորի Կաթոլիկ Եկեղեցու 
պատրիարք Նորին Ամե­
նապատվություն Իգնա­
տիոս Յուսեֆ Գ Յունանի 
(հունվարի 28-ին) հետ։ 
Հունվարի 30-ին հանձ­
նախմբի հինգ անդամներ 
պաշտոնական հանդի­

պում ունեցան նաեւ Լիբանանի Հանրապետության 
նախագահ Միշել Աունի հետ։ Պաշտոնական հան­
դիպմանը ներկա էր նաեւ Մայր Աթոռի ներկայացու­
ցիչ Խաժակ արք. Պարսամյանը։ 

Հանձնախումբը հաջորդ՝ 18-րդ նիստի համար 
որոշեց հանդիպել Վատիկանում՝ 2021 թ. հունվարի 
24–30-նն ընկած ժամանակահատվածում՝ քննարկե­
լու երկու եկեղեցական ընտանիքներում ս. Մարիամ 
Աստվածածնի տեղին ու դերին առնչվող աստվածա­
բանական հարցերն ու խնդիրները։

Նոր հրատարակություններ
Մայր Աթոռ Սուրբ Էջմիածնի 

հրատարակչական բաժինը լույս է ընծայել 
Մայր Աթոռի դիվանապետ Արշակ եպս 

Խաչատրյանի քարոզների ժողովածուն՝ 
«Որոնումներ…» խորագրով։ 

Ժողովածուում տեղ են գտել Արշակ 
եպիսկոպոսի 1998–2019 թթ. հոգեւոր ծա­
ռայության ընթացքում գրված քարոզնե­
րը՝ ազգային, եկեղեցական տոների եւ այլ 
իրադարձությունների առիթով։ Գրքում 
ընդգրկված քարոզներն աչքի են ընկ­
նում խոսքի մատչելիությամբ, ինչը ժողո­
վածուն դարձնում է ավելի հասանելի եւ 
օգտակար ոչ միայն հոգեւորականների, 
այլ նաեւ Հայ Առաքելական Եկեղեցու հա­
վատացյալների եւ հասարակության լայն 
շրջանակի համար։ 

Ժողովածուն ընթերցողին հնարավորություն է տալիս հարուստ գի­
տելիք ստանալու քրիստոնեական հավատի մասին։

Վալերի Թունյանի «Ամենայն Հայոց Կա­
թողիկոս Գեւորգ Դ Կոստանդնուպոլսեցի. 
1866–1882» վերտառությամբ ռուսերեն 
մենագրությունը։ 

Գրքում անդրադարձ է կատարվում եր­
ջանկահիշատակ Գեւորգ Դ Ամենայն Հա­
յոց Կաթողիկոսի գահակալության շրջա­
նում Հայոց Եկեղեցուն վերաբերող մի 
շարք կարեւոր խնդիրների։ Գեւորգ Դ Մե­
ծագործ Հայրապետի գահակալության 
տարիները բնորոշվում են հայ ժողովր­
դի կյանքում Մայր Աթոռի ունեցած դերի 
բարձրացմամբ։ 

Մենագրության մեջ ներկայացվում են 
ինչպես Մայր Աթոռի հարաբերություննե­
րը արեւմտահայոց թեմերի հետ, այնպես 

էլ Գեւորգ Կաթողիկոսի հարաբերությունները Ռուսական կայսրության 
եւ կովկասյան կառավարության հետ։

Սկիզբը՝ էջ 1

11 փետրվարի 	 Հորդանանի Հաշիմյան Թագավորության 
թագավորին

Ամենայն Հայոց Կաթողիկոսը հյուրընկալեց 
պաշտոնական այցով Հայաստան ժամա­

նած Հորդանանի Հաշիմյան Թագավորու­
թյան թագավոր Նորին Մեծություն Աբդալլահ 
Երկրորդ Իբն ալ-Հուսեյն ալ-Հաշիմիին: 

Ողջունելով Հորդանանի թագավորի այ­
ցը Հայաստան եւ Մայր Աթոռ Ս. Էջմիածին` 
Նորին Սրբությունը հույս հայտնեց, որ այս 
այցելությունն առավել կզորացնի երկու 
երկրների միջեւ հարաբերությունները՝ մե­
ծապես նպաստելով հետագա սերտ գոր­
ծակցությանը:

Վեհափառ Հայրապետն ուրախությամբ 
հաստատեց հայ համայնքի եւ Երուսաղեմի 
Հայոց Պատրիարքության նկատմամբ Հոր­
դանանի իշխանությունների կողմից ցուցա­
բերած հոգատար վերաբերմունքը՝ որպես 
ձեւավորված բարեկամական հարաբերու­
թյունների լավագույն դրսեւորում: Այս առու­
մով Նորին Սրբությունն ընդգծեց նաեւ, որ 
այդ վերաբերմունքի եւ հայ ժողովրդի նկատ­
մամբ հարգանքի արտահայտության նշան 

է համարում նաեւ 2000 թվականին Երուսա­
ղեմ՝ դեպի տերունակոխ սրբավայրեր կա­
տարած իր ուխտագնացության ժամանակ, 
Հորդանան այցի ընթացքում, իրեն Հորդա­
նանի բարձրագույն շքանշանի շնորհումը: 

Զրույցի ընթացքում Հայոց Հովվապետը 
գոհունակությամբ արձանագրեց, որ ցե­
ղասպանություն վերապրած հայ ժողովր­
դի զավակները կարողացել են վերգտնել 
իրենց բնականոն կյանքը Հորդանանում՝ 
գալիքի հանդեպ հույսով ու լավատեսու­
թյամբ եւ իրենց օգտաշատ ներդրումն են 
բերել երկրի առաջընթացին: 

Անդրադառնալով պատմական հանգա­
մանքների բերումով ձեւավորված հայկական 
մեծ Սփյուռքի եւ զանազան մշակույթների ու 
կրոնների կողքին ապրելու իրողությանը՝ Նո­
րին Սրբությունը մեծապես կարեւորեց նաեւ 
սերտ համագործակցությունը՝ տարբեր երկր­
ների հոգեւոր առաջնորդների միջեւ կրոնա­
կան զգացումների չարաշահումներից, այդ 
հիմքով հակամարտություններից եւ անհան­

դուրժողականության դրսեւորումներից հա­
սարակությունները զերծ պահելու համար: Այս 
տեսանկյունից Ամենայն Հայոց Կաթողիկոսը 
նկատեց, որ Հայաստանի եւ Հորդանանի մի­
ջեւ հարաբերությունները եւ Հորդանանի հայ 

համայնքի կյանքը կարող են եղբայրության եւ 
խաղաղ համակեցության լավագույն օրինա­
կը լինել շատ ազգերի համար՝ քրիստոնեու­
թյուն-իսլամ եւ միջկրոնական այլ հարաբե­
րությունների կառուցման գործում:

Իր հերթին Նորին Վսեմություն թագա­
վոր Աբդալլահ Երկրորդն ուրախություն 
հայտնեց հանդիպման առիթով՝ խոսելով 
մասնավորաբար քրիստոնյա ու իսլամ ժո­
ղովուրդների փոխհարաբերությունների եւ 
այդ առնչությամբ իր նախնիների դավա­
նած համոզումների մասին։ 

Անդրադառնալով հայ համայնքի կա­
րեւոր դերակատարությանը Հորդանանում 
եւ Մերձավոր Արեւելքի երկրներում՝ թագա­
վոր Աբդալլահ Երկրորդը հույս հայտնեց, որ 
Հայաստանի հետ կապերի զարգացմամբ 
կզորանա նաեւ Հորդանանի հայ համայնքը։ 
Հորդանանի թագավորը վերահաստատեց 
նաեւ իր պատրաստակամությունը՝ շարու­
նակելու զորակցությունը Հայոց Եկեղեցուն 
եւ Երուսաղեմի Հայոց Պատրիարքությանը։

Նորին Վսեմությունը նշեց, որ Հայաս­
տանն ու Հորդանանը համագործակցու­
թյան շատ հնարավորություններ ունեն, եւ 
այդ հարաբերությունների զարգացման 
առումով Հորդանանի Հաշիմյան Թագավո­

րությունն իր հայացքն ուղղում է դեպի հա­
ջորդ հարյուրամյակը:

Թագավոր Աբդալլահ Երկրորդը նաեւ 
մտահոգությամբ խոսեց Մերձավոր Արեւել­
քում տիրող իրավիճակի, քրիստոնեական 
ներկայության նվազման խնդրի եւ մասնա­
վորապես Սիրիայում հայկական համայնքի 
մասին՝ պատրաստակամություն հայտնելով 
ցուցաբերել անհրաժեշտ զորակցություն 
հայկական քրիստոնեական ներկայության 
պահպանման ուղղությամբ։ 

Այս կապակցությամբ Ամենայն Հայոց 
Կաթողիկոսը գոհունակությամբ մաղթեց, 
որ Աստված օրհնի բոլոր խաղաղասիրա­
կան ջանքերը՝ ի սեր խաղաղ եւ համե­
րաշխ կյանքի։

Վերջում Ամենայն Հայոց Կաթողիկո­
սը Հորդանանի թագավորին մաղթեց ար­
դյունավոր գահակալություն՝ ի փառս 
Հորդանանի Հաշիմյան թագավորության 
առաջընթացի եւ Հորդանանի ժողովրդի 
բարօրության:

Ամենայն Հայոց Կաթողիկոսն ընդունեց

Նոր 
նշանակումներ

Ն. Ս. Օ. Տ. Տ. Գարեգին Երկրորդ Ծայ­
րագույն Պատրիարք եւ Ամենայն Հայոց 
Կաթողիկոսի տնօրինությամբ Հովել քհն. 
Օհանյանը, որն ավարտել է հոգեւոր ծա­
ռայությունը ԱՄՆ-ի հայոց արեւմտյան թե­
մում, ծառայության է կոչվել Գեւորգյան 
հոգեւոր ճեմարանում` որպես ուսումնա­
կան գծով փոխտեսուչ:

Տրդատ քհն. Օհանյանը, ազատվելով 
Վեհարանի ընդհանուր բաժնում, ինչպես 
նաեւ Արագածոտնի թեմում ստանձնած 
հոգեւոր պարտականություններից, ծա­
ռայության է կոչվել Արգենտինայի հայոց 
թեմում` թեմակալ առաջնորդի իշխանու­
թյան ներքո։

Հուսիկ աբեղա Սմբատյանը, ավար­
տելով իր ուսումնառությունը Վիեննայի 
պետական համալսարանում, նշանակ­
վել է Գեւորգյան հոգեւոր ճեմարանի աս­
պիրանտուրայի ղեկավար եւ գիտական 
խորհրդի քարտուղար:

Գեւորգյան հոգեւոր ճեմարանի ուսում­
նական գծով փոխտեսուչ Հովել քհն. Օհա­
նյանը նշանակվել է նաեւ Մայրավանքի 
Ս. Հրեշտակապետաց եկեղեցու հոգեւոր 
սպասավոր:

Ամենայն 
Հայոց 

Կաթողիկոսը 
նամակ է 

հղել Սիրիայի 
նախագահին

Փետրվարի 14-ին Ն. Ս. Օ. Տ. Տ. Գարեգին 
Երկրորդ Ծայրագույն Պատրիարք եւ 

Ամենայն Հայոց Կաթողիկոսը նամակ հղեց 
Սիրիայի Արաբական Հանրապետության 
նախագահ Բաշար ալ-Ասադին՝ հայ ժողովր­
դի անունից շնորհակալություն հայտնելով 
Սիրիայի Ժողովրդական ժողովի կողմից 
Հայոց ցեղասպանությունը ճանաչող եւ դա­
տապարտող բանաձեւի միաձայն ընդուն­
ման կապակցությամբ։ 

«Մարդկության դեմ իրականացված 
հանցագործությունների դատապարտու­
մը եւ ժխտողականության մերժումը այն 
ամուր երաշխիքներն են, որոնցով հնարա­
վոր է կանխարգելել կրոնական եւ ազգային 
խտրականության պատճառով նոր ցեղաս­
պանություններն ու ոճրագործությունները եւ 
կառուցել խաղաղ ու համերաշխ աշխարհ։

Սիրիայի ժողովուրդն այսօր վերահաս­
տատեց ավելի քան 100 տարի առաջ իր 
նախնյաց հանձնառությունն ու վճռակա­
նությունը, որոնք Հայոց ցեղասպանության 
դժնդակ տարիներին ապաստան տվեցին 
հայրենազրկված ու տարագրված մեր ազ­
գի զավակներին։ Դեյր Զորի անապատում 
տասնամյակներ առաջ՝ Ձեր բարեհիշա­
տակ հոր՝ Հաֆեզ ալ-Ասադի նախագա­
հության շրջանում, Սրբոց Նահատակաց 
եկեղեցու կառուցումը դարձավ հերթական 
արձանագրումը Հայոց ցեղասպանության 
հարցում Սիրիայի իշխանությունների որ­
դեգրած կեցվածքի։ Ներկա ժամանակնե­
րում բազմիցս ականատեսն ենք եղել Ձեր 
եւ Ձեր ժողովրդի ընդգծված բարեհոգու­
թյանն ու ուշադրությանը առ մեր ժողո­
վուրդը, որոնց խոսուն արտահայտությունն 
են Սիրիայի հողի վրա վեր խոյացած հայ­
կական սրբավայրերը, մշակութային եւ 
կրթական հաստատությունները, սիրիա­
հայ համայնքի բարեշեն կյանքի բազմաթիվ 
վկայությունները»,– ասված է Վեհափառ 
Հայրապետի նամակում։

Նորին Սրբությունը, զորակցություն 
հայտնելով Սիրիայի բարեպաշտ ժողովր­
դին, մաղթել է, որ երկրում հաստատվեն 
բաղձալի խաղաղությունն ու անդորրը, եւ 
իրականություն դառնան դժվարություններ 
հաղթահարող եղբայր ժողովրդի պայծառ 
կյանքի երազները:

Մայր Աթոռում նշվեց 
Տյառնընդառաջի տոնը

Փետրվարի 14-ին Հայաստանյայց 
Առաքելական Ս.  Եկեղեցին նշում է 

Տյառնընդառաջի տոնը, որը խորհրդան­
շում է 40-օրյա մանուկ Հիսուսի ընծայու­
մը տաճարին։ 

Բերկրառատ տոնի սկիզբն ազդարար­
վեց փետրվարի 13-ի երեկոյան: Մայր 
Աթոռ Ս.  Էջմիածնի միաբանությունը 
Երեկոյան ժամերգությանը մասնակցեց 
Ս. Գայանե վանքում: Հավարտ ժամեր­
գության, հանդիսապետությամբ Մայր 
Աթոռի երիցագույն միաբան Ոսկան արք. 
Գալփաքյանի, կատարվեց նախատոնակ, 
ապա՝ տարվա առաջին Անդաստանի 
արարողությունը, որի ընթացքում օրհն­
վեցին աշխարհի չորս կողմերը: 

Այնուհետեւ «Քրիստոս փառաց» տա­
ղի երգեցողության ներքո Ս.  Գայա­
նեի խորանի կանթեղից վառված մո­
մով, որը խորհրդանշում է Քրիստոսին, 

Ն. Ս. Օ. Տ. Տ. Գարեգին Երկրորդ Ծայ­
րագույն Պատրիարք եւ Ամենայն Հայոց 
Կաթողիկոսը Մայր Աթոռի միաբանական 
շենքի շրջափակում վառեց Տյառնընդա­
ռաջի խարույկը՝ կենսատու լույսը փո­
խանցելով նաեւ ներկա հավատավոր ժո­
ղովրդին:

Այս առիթով Գեւորգյան հոգեւոր ճե­
մարանի սաները հանդես եկան հո­
գեւոր եւ ազգային երգերի կատարում­
ներով:

Փետրվարի 14-ին` Տյառնընդառաջին, 
Մայր Աթոռ Ս.  Էջմիածնի միաբանու­
թյունը Ս. Գայանե վանքում մասնակցեց 
Պատարագի սրբազան արարողությա­
նը։  Պատարագիչն էր Մայր Աթոռ Ս. Էջ­
միածնի քարոզչական կենտրոնի տնօ­
րեն Գարեգին վրդ. Համբարձումյանը: Իր 
քարոզում հայր սուրբն անդրադարձ կա­

տարեց տոնի խորհրդին՝ մասնավորա­
բար նշելով. 

«Այսօրվա սուրբգրային մեր ընթեր­
ցումները հետաքրքիր կերպով ներկա­
յացնում են ոչ թե մեր պատկերացրած 
բառի բացատրությունը, այսինքն՝ գնալ 
Տիրոջն ընդառաջ, այլ այն, որ Տերն է գա­
լիս մարդկանց ընդառաջ: 

Երբ ընթերցում ենք Պողոս առաքյա­
լի թուղթը, տեսնում ենք, որ իսկապես 
մենք այլեւս ծառա չենք, մենք զավակն 
ենք Աստծո, հետեւաբար՝ Աստված գալիս 
է մեզ ընդառաջ, որպեսզի Իր որդեգրու­
թյունը տա մեզ...»։ 

Գարեգին վարդապետը հավատա­
ցյալներին հիշեցրեց նաեւ, որ Տյառնըն­
դառաջի տոնը Ն. Ս. Օ. Տ. Տ. Գարեգին 
Երկրորդ Ծայրագույն Պատրիարք եւ 

Ամենայն Հայոց Կաթողիկոսի կողմից 
հռչակվել է որպես Նորապսակների օրհ­
նության օր։

Հավարտ Պատարագի, հանդիսապե­
տությամբ Մայր Աթոռի լուսարարապետ 
Հովնան եպս Հակոբյանի, կատարվեց նո­
րապսակ զույգերի օրհնության կարգ: 

Նույն օրը Ամենայն Հայոց Կաթողիկոսն 
ընդունեց նաեւ Մայր Աթոռում ծառայող 
նորապսակ սարկավագներին՝ իրենց կո­
ղակիցների հետ՝ բերելով նրանց իր հայ­
րական օրհնությունն ու բարեմաղթանք­
ները տոնի առիթով։

Լրատվական նյութերը՝ 
Մայր Աթոռ Ս. Էջմիածնի 

տեղեկատվական համակարգի

Ալիշան բանաստեղծը. 
«Երգք Նահապետի» շարքը 

«Երգք Նահապետի» շարքի թե՛ պատ­
մական անցյալը եւ թե՛ արդի իրականու­
թյունը պատկերող գեղարվեստական 
միավորների գաղափարական ու ոճական 
միասնությունն ապահովող գործոններից 
մեկն այն է, որ հայոց հերոսական անցյա­
լը ոգեկոչող երկերում Ալիշան-Նահապետն 
ընթերցողին երեւակայությամբ տեղափո­
խում է հեռավոր դարեր, արվեստի ուժով 
նրան դարձնում պատմական նշանավոր 
դեմքերի «ժամանակակից» եւ կարեւոր ու 
հերոսական իրադարձությունների «ակա­
նատես»: Ընթերցողը բարեպատեհ հնա­
րավորություն է ունենում հայտնվելու մե՛կ I 
դարում՝ քրիստոնության նախամուտքի ժա­
մանակներում, մե՛կ՝ V դարում՝ Վարդանանց 
ու Վահանանց հերոսական պատերազմնե­
րի ժամանակներում, մե՛կ՝ X դարում՝ արա­
բական նվաճողների դեմ հայության մղած 
ազատագրական հաղթական կռիվնե­
րի դարաշրջանում:

Հայրենիքը, ժողովուրդը եւ հավատը 
միավորված են Ղ.  Ալիշանի հատկապես 
այն գործերում, որոնց մեջ նա դիմել է V 
դարի՝ ազգապահպան ու հավատապաշտ­
պան խիզախումներով հարուստ իրադար­
ձություններին: Այս երգաշարում, իհարկե, 
հարուստ բովանդակությամբ ու գեղար­
վեստական բարձր արժանիքներով գործեր 
շատ կան, սակայն լավագույնը, անշուշտ, 
«Պլպուլն Ավարայրի» (Գրված պլպուլ-ը 
պետք է կարդալ բլբուլ՝ «Բլբուլն Ավարայ­
րի», քանի որ արեւմտահայերենը եռաս­
տիճան բաղաձայնական համակարգից 
արդեն կորցրել էր պարզ խուլերի ձայնա­
շարքը, եւ գրվող պ տառը պետք է կարդալ 
որպես բ հնչյուն, իսկ ջ տառը՝ չ հնչյուն: 
Այդ օրիաչափությամբ էլ Ե. Օտյանի «Ընկ. 
Բ. Փանջունին» պետք է կարդալ «Ընկեր 
Բանչունի»: Իր ապիկար հերոսներից մե­
կին բնորոշելիս Օտյանը պարզապես գրել 
է. «Ինքզինքը ներկայացնելու համար փան 
մը չունի» - Ս. Մ.) հանրահայտ պոեմն է, 
որի դրվագներում Ալիշանը գեղարվեստա­
կանացրել է հայոց պատմության ամենից 
հիշարժան ու նվիրական էջերից մեկը: 

Երկի ժանրատեսակի մասին թեեւ տա­
րակարծություններ եղել են, սակայն նրա 
կառուցվածքը պարզ է ու հստակ: Հեղի­
նակը հատուկ նշումով չի առանձնացրել 
սկզբի 48 տողանոց քնարական հատվա­
ծը, որին հաջորդում են բուն պոեմի Ա, Բ, 

Գ, Դ չորս ընդաձակ մասերը: Սկզբնամասը, 
ո՛չ առանց հիմքի, ալիշանագետները նա­
խերգանք են անվանել: Իսկապես էլ, այն 
գիշերով Ավարայրի դաշտում՝ Տղմուտ գե­
տի ափերով շրջող Նահապետի «մաշված 
շնչի» քնարական դիմումն է հերոսամար­
տին ականատես Լուսնին, Տղմուտ գետին, 
գիշերային սոխակ-բլբուլին եւ առաքինի 
«Թորգոմյան որդիներին»: Պոեմի առաջին 
գլուխը թեեւ իրոք քնարական է, սակայն 
բուն ճակատամարտը պատկերող երկրորդ 
գլուխն ունի ընդգծված էպիկական բնույթ: 
Առաջին մասերում հեղինակը դիմում է 
ճակատամարտի մասնակից Եղեշե պատ­
մագրին՝ Ավարայրի բլբուլիկին՝ անձնավոր­
ված սոխակին («Ով դու բարեկամ այրած 
սրտերու» կամ «Երգե՛ պլպուլիկ, ձայնիկդ 
ի հոգիս»), որը դարեր շարունակ այցելում 
է Արտազ գավառ՝ Ավարայրի դաշտ, եւ եր­
գում սուրբ Վարդանանց հիշատակի երգը: 
Հեղինակն առաջին մասում ներկայացնում 
է Ավարայրի ճակատամարտին նախոր­
դած խռովահույզ գիշերը: Ներքին բարդ 
տագնապի մեջ Վարդանը շրջում է դիրքից 
դիրք, ստուգում քնած զինվորների վիճակը 
եւ արտահայտում իր խոհերն ու մտորում­
ները հայության ճակատագրի մասին:

Երկրորդ գլխում էպիկական հզոր շնչով 
պատկերված է բուն ճակատամարտը՝ իր 
ամբողջ ահավորությամբ, մարտիկների 
անօրինակ սխրանքներով: Երրորդ հատ­
վածում հանդես է բերված Եղիշեն, որ հե­
րոսամարտից հետո զոհերի մեջ փնտրում 
է Ավարայրում գիտակցված մահով անմա­
հացած Վարդանին: Արթնանում է վաղ ման­
կության վերհուշը, երբ ինքն ու Վարդանը 
համշիրակ էին՝ միեւնույն ստնտուից սնվող 
սննդակից եղբայրներ, միասին էլ կրթվել ու 
դաստիարակվել էին: Հետո Վարդանը մնաց 
հայրենիքում եւ հմտացավ ռազմարվեստի 
մեջ, իսկ ինքը կրթություն ստանալու նպա­
տակով մեկնեց օտար երկրներ: 

Իրոք հուզիչ է պոեմի այն դրվագը, երբ 
Եղիշեն գտնում է իր փնտրած Կարմիր 
Վարդանի մարմինը: Նրա հերոսացումն 
ինքն ընկալում է իր հոգու երգով, որ փո­
խանցվում է Ավարայրի սոխակին, որը 
կարծես դառնում է Եղիշեի հոգյակը: Հենց 
նա էլ, սերունդ-սերունդ փոխանցելով, ան­
մահ է պահում Ավարայրի քաջերի՝ Վարդա­
նի եւ 1036 մյուս վկաների՝ կամավոր մար­
տիրոս-նահատակների հերոսության երգը: 
Պարսից գերակշիռ ուժերի դեմ խրոխտա­
նալով՝ նրանք իրենց սխրանքով ու նահա­
տակությամբ նվաճեցին հայերիս խղճի 
ազատությունը եւ ապրելու ու հարատեւե­
լու իրավունքը:

Ա վ ա ր ա յ ր ի  թ ե մ ա ն 
մարմնավորող գործե­
րի մեջ լավագույններից 
է «Վերջին երգ վիրավոր 
բամբռահարին» տաղը, 
որում կերպավորված է 
նահատակված բամբռա­
հար Փառենը: Ճակատագ­
րական կռվի պահին նա 
իր բամբիռ նվագարանը 
կախել է անտառում՝ կա­
ղամախի ծառից, եւ ինքն 
էլ միացել է պարսից զորու­
թյան դեմ կռվող Ավարայրի 
քաջերին: Իր երգերով գու­
սանը քաջալերում է անձ­
նուրաց հայորդիներին, 
բայց մահացու խոցվում 
է թշնամու սրով, կիսատ 
են մնում երգն ու խոսքը, 
հնչում է միայն անձնազոհ 
գուսանի վերջին ցանկու­
թյունը.

Արե՛ք հիմա կարմրիկ 
	 բամբռիկ իմ սիրուն,
Առջին, վերջին խաղն իմ խամրած 

մատներուն,
Դեռ երգ մ’ ունիմ, դեռ շունչ մ’ ունիմ, 

ունիմ սեր...

Ինչպես տեսնում ենք, Ղ. Ալիշանին բուռն 
ոգեւորություն են պատճառել հայոց պատ­
մական անցյալի հերոսական դրվագները, 
որոնց փառաբանությամբ նա հաղորդում է 
իր ասելիքը: Դա արիության ու հերոսության 
դրվատումն է, որոնցով պիտի տոգորվեն 
նոր սերունդները եւ միշտ կանգնեն հայրե­
նիքի պաշտպանության դիրքերում: 

Ոգեւորիչ էր նաեւ պարսից բռնության 
դեմ 481–484  թթ. ազատագրական երկ­
րորդ հաղթական պատերազմը Վահան 
Մամիկոնյանի գլխավորությամբ: Պարսից 
զորական ուժը ջախջախելու եւ կատարյալ 
հաղթանակ տանելու իրադարձությունը 
Ղ. Ալիշանին ոգեշնչել էր գրաբարով գրելու 
մի կատարյալ ռազմերգ՝ «Երգ ու գնացք ի 
զորացն Հայոց ընդ Վահանայ Մամիկոնենոյ 
ի դաշտին Շավարշանայ վրէ՜ժ» խորագրով: 
Գրական աշխարհաբարը դեռ նոր էր ձեւա­
վորվում, բանաստեղծության լեզուն դեռեւս 
անմշակ էր եւ չուներ պատկերավորման 
միջոցների անհրաժեշտ մակարդակը, ուս­
տի պատմական դարաշրջանի ճակա­
տագրական իրադարձությունը հարկավոր 
գունավորմամբ պատկերելու, հարազատո­
րեն վերարտադրելու, ռազմի տեսարանն 

ու մթնոլորտը, հակառակորդ զինվորների 
բախումը, զենքերի շառաչյունը, հայ քա­
ջերի ինքնամոռաց ոգեւորությունը առավել 
տպավորիչ դարձնելու համար Ղ. Ալիշանը 
դիմել է դարերով հղկված գրաբարի ճոխ 
պատկերավորման՝ արտահայտչական մի­
ջոցներին, որոնց ինքը տիրապետում էր 
կատարելապես: Ճիշտ ընտրված տաղա­
չափական ձեւով, պատերազմին բնորոշ 
խրախուսական ձայնարկությունների տե­
ղին կիրառմամբ նա ստեղծել է ռազմական 
քայլերգի մի բացառիկ օրինակ.

Բա՜մ. փորոտան բարձուստ բոմբիւնք 
յԱյրարատեան դաշտն ի վայր:

Արի արանց արիւնք յեռանդն 
առատանան ի հրազայր:

Հրաւէր հայրենեաց հռչակի ’նդ հանուր
Հոգիք Հայկազանց բորբոքին ի հուր:
«Որք երկնաւորի պսակին էք անձկոտ,
Ու որք երկրաւորիս փառաց երկնահորդ,
Հապ’ օ՜ն, արի արանց մանկունք՝
Հայրենավրէժքըդ Հայկազունք:
Հապ’ օ՜ն, ի զէն գունդագունդ,
Յեռեալ ի պար թունդ ի թունդ՝
Ի զէ՛ն, ի վրէ՛ժ, օ՜ն անդր, յառա՜ջ,
Ի զէ՛ն, ի վրէ՛ժ, մի՛ ձախ, մի՛ յաջ,
Օ՜ն անդր առաջ, 
Մի՛ ձախ, մի՛ յաջ,
Օ՜ն անդր յառաջ,
Յառաջ, յառաջ,
Հապ’ օ՜ն, յառաջ:

Շարունակությունը՝ էջ 6

Սկիզբը՝ թիվ 1–2

Ա յս խոսքերն է արտասանում արքան, 
երբ Սահականույշ թագուհու հետ 

գտնվում էր Սեւանա կղզում: Նա միայնակ 
էր եկել այստեղ: Եկել էր խորհելու, առանձ­

նանալու, իր վշտերի ու հանցանքների 
համար միայնակ արտասվելու: Ամոթն ու 
խիղճը տանջում են արքային, նա տես­
նում է իր արածի կորստաբեր հետեւանք­
ները: Հենց այդ պահին Տավուշի մթին 
խորշերում միայնակ հեծում է իրեն սիրող 

մի դժբախտ կին, որն ապրում է իր անար­
գանքի ու նվաստության հետ: Աշոտը սի­
րում է Ասպրամին, սիրում է ողջ էությամբ, 
ամբողջ ուժով, նրա ականջին հնչում են 
Ասպրամի տխուր հեծությունները, նրա 
աչքերի առաջ միշտ երեւում են Ասպրամի 
արցունքոտ աչքերը. «Այդ կնոջ մրմունջը 
հասնում է մինչեւ իմ գահույքը, նա շշնջում 
է իմ ականջին դառն եւ սրտահույզ խոս­
քեր. «Մի՛ ծիծաղիր դու, երբ լալիս եմ ես, մի՛ 
զվարճանար, երբ սգում եմ ես...»,– ասում 
է նա ինձ, այդ ինչ իրավունքով ես պիտի 
նորեն աշխարհ մտնեմ, կյանքի բարիքնե­
րը վայելեմ, քանի որ յուր սիրտն ու էությու­
նը ինձ նվիրող կինը կենդանի թաղված է 
անհայտության մեջ» (Մ., 216): Վաչե Պար­
տիզունու կարծիքով՝ այս խորհրդածու­
թյունների միջոցով Մուրացանը ցանկացել 
է ընդգծել Աշոտ արքայի մեջ առավել երկ­
րային հատկանիշներ, նրան չի վերագրել 
սրբի հատկանիշներ, բայց միաժամանակ 
ծայրահեղության մեջ է ընկել: Հաճախ 
Աշոտն ընթերցողի աչքին շատ է նսեմա­
նում, դատապարտվում է իբրեւ ոչ առա­
քինի վարքի տեր թագավոր. «Նա դարձել 

է մի թուլամորթ, որի կամքն ավելի անզոր 
է, քան հովտի եղեգը, որին տատանում է 
նույնիսկ հովտի շունչը: Նա երկրի օրհա­
սական վիճակում գտնված ժամանակ 
փակվել է Սեւանում, ատում է իրեն եւ եթե 
կռվի է դուրս գալիս (Ծովամարտ), ապա՝ 
այդ կռվում սպանվելու, խղճի խայթից 
ազատվելու ցանկությունն Է նրան առաջ 
մղող հիմնական պատճառը» (տե՛ս Պար­
տիզունի Վ., Մուրացան, Երեւան, 1956, 
էջ 383): Սակայն կարող ենք ասել, որ վե­
պի ընթացքին զուգահեռ Աշոտ Երկաթի 
վիպական եւ պատմական կերպարները 
միմյանցից հեռանում են: Վեպում Աշոտը 
նախ եւ առաջ մարդ է՝ զգացմունքներով, 
հույզերով, թուլություններով: Այնուհետեւ 
նա արքա է՝ քաջ, զորավոր, խիզախ, բայց 
սխալական: Պատմիչ Դրասխանակերտ­
ցին բարձր է գնահատում Աշոտ արքային 
որպես քաղաքական եւ ռազմական հմուտ 
գործիչ, սակայն երբեմն, երբ նրա արշա­
վանքներն անհաջողության են մատնվում, 
Դրասխանակերտցին դա մեկնաբանում է 
իբրեւ ամբարտավան կամքի եւ բղջախո­
հության հետեւանք: Էջ 5

 Էջ 4։ Այս հատկանիշների վրա հենվելով՝ 
Մուրացանն Աշոտ Երկաթին ներկայացնում 
է նախ որպես մարդ, ապա որպես Աշոտ 
«Երկաթ»: Ս. Սարինյանը գրում է. «Պատ­
մությունն Աշոտ Երկաթի մեջ կերտում էր 
հերոսության լեգենդը, բնությունն իր հեր­
թին հյուսում էր մի այլ սիրո գեղեցկու­
թյան լեգենդը» (Սարինյան Ս., Մուրացան, 
Երեւան, էջ 293): Աշոտ Երկաթի դրամատիկ 
վիճակը, որը Մուրացանը պատկերում է 
շատ բարձր արվեստով, տարբեր է պատ­
մական Աշոտ Երկաթից: Հոգեբանական այս 
ծանր վիճակում Աշոտ արքան մնում է մի­
այնակ: Նրանից երես են թեքում մինչեւ ան­
գամ իր ռազմական դաշնակիցները: Ցլիկ 
Ամրամը, որին ինքն էր նշանակել Ուտիքի 
վերակացու, դարձել էր իր առաջին թշնա­
մին: Նա նույնպես հոգեկան ծանր ընկճվա­
ծություն էր ապրում: Պատմավեպի ողբեր­
գական մյուս կերպարը հենց ինքն է՝ Ամրամ 
սեպուհը: Նա իր կնոջը զոհում է խանդի 
կրքից դրդված: Մուրացանի այս հերոսը 
խանդը համարում է «ցավերից ամենաան­
տանելին»: Եթե Սեւադա իշխանն իր պատ­
վի համար է դառնում թշնամի, ապա Ցլիկ 

Ամրամին խանդն է դարձնում վայրագ գա­
զան, որի սրտի մեջ վառվում է «չարության 
դժոխքը»: Եվ նրանց միակ թշնամին արքան 
է՝ Աշոտ Երկաթը՝ հայոց գահն ու Սահակա­
նույշ թագուհուն դավաճանողը, երկու իշ­
խանների պատիվն անարգողը: Այս օրհա­
սական պահին միայն մեկն է թագավորի 
կողքին՝ հավատարիմ Մարզպետունի իշ­
խանը: Սակայն Մարզպետունին ամենեւին 
չի արդարացնում Աշոտ Երկաթի արարքնե­
րը, բայց գիտակցում է, որ ամեն ինչից վեր 
հայրենիքն է, իսկ Աշոտը հայրենիքի առաջ­
նորդն է, եւ չի կարելի անձնական վրեժխնդ­
րության զոհ դարձնել հայրենիքը: «Գեւորգ 
Մարզպետունի» պատմավեպի կերպարնե­
րի առիթով Ա. Տերտերյանը նշում է, որ եթե 
Մուրացանը կարողացել է կենդանացնել 
Ցլիկ Ամրամին եւ Սահակ Սեւադային, ապա 
Աշոտի կերպարն ամբողջապես տալ նրան 
չի հաջողվել. «Մենք չենք ասում, թե այդպի­
սի մարդ հնարավոր չէ, այլ պնդում ենք, որ 
Մուրացանը չի կարողացել համոզիչ դարձ­
նել գծագրած տիպը: Իր կրքի խաղալիքը 
դառնալով իբրեւ մի երեխա՝ Աշոտը գործում 
է անլուր հանցանքներ, զրպարտում է իր 

անարատ եւ առաքինի կնոջը, կալանավո­
րում է բոլորովին անմեղ Վասակին եւ այդ 
բոլոր դեպքերում մեղադրում է ինքն իրեն՝ 
իր սերը անվանելով «հանցավոր կիրք»... 
Այդ բոլորը հոգեբանորեն եւ գեղարվեստո­
րեն չեն ներդաշնակված... Մինչդեռ Մուրա­
ցանը կենդանացրել է այնպիսի երկրորդա­
կան դեմքեր, ինչպես օրինակ Գոռը, Սեդան. 
նրան չի հաջողվել Աշոտը» (Տերտերյան Ա., 
Մուրացան, Երեւան, 1971, էջ 264): Նույն 
կերպ է Ա.  Տերտերյանը մեկնաբանում է 
նաեւ Սահականույշի կերպարը: Սակայն 
նշենք, որ Մուրացանի նպատակն այլ էր. 
թեպետ նա շատ է կենտրոնանում Աշոտի 
մարդկային թերությունների վրա, բայց իր 
գաղափարը լիարժեք ներկայացնելու հա­
մար հեղինակը, կարծում ենք, ուներ այդ 
իրավունքը: Այս պարագայում նա ցանկա­
ցել է ասել, որ անգամ Աշոտի նման Երկա­
թին՝ հզոր դյուցազնին, սերը կարող է դարձ­
նել անզոր ու թուլակամ: Դատապարտելով 
Աշոտ Երկաթ արքային՝ Մուրացանը նախա­
տում է նրան կամային թույլ հատկանիշնե­
րի, ընտանիքի նկատմամբ ունեցած անհա­
վատարմության համար, բայց չի համարում 

դավաճան: Ծովամարտը եւս մեկ անգամ 
ցույց տվեց Աշոտ արքայի ռազմական հան­
ճարը. նա տակավին լի էր հայոց երկրի ճա­
կատագիրը տնօրինելու ներքին կորովով: 
Պատմական վավերագրերում չի նշվում 
արքայի՝ Սեւանի ճակատամարտում վի­
րավորվելու մասին: Մուրացանը վիպական 
լուծում է տալիս դեպքերին. «Արաբացու 
բազուկը չէր կարողացել Աշոտ Երկաթին 
սպանելու չափ ուժով ձգել աղեղը...» (Մ., 
242): Աշոտ արքան վիրավորվել էր նետի 
հարվածից եւ մի երկու օր հետո վախճան­
վել: Արքունիքում պնդում էին, թե նրա վախ­
ճանն արագացրեց Ասպրամ իշխանուհու 
ինքնասպանությունը: Արքայի կյանքի վեր­
ջին տարիներն իսկական տառապանք էին 
նրա համար, այդ պատճառով է Մուրացա­
նը գրում, որ մահը նրա համար հրեշտակի 
ձեռքով եկավ: Անկախ ամեն ինչից՝ Աշոտ 
Երկրորդն այնպիսի հերոսական կերպար 
է, որ թե՛ պատմագրության մեջ, թե՛ Մուրա­
ցանի պատմավեպում շարունակում է կրել 
«Հայոց շահնշահ» պատվանունը:

Սամվել ԵՂԻԱԶԱՐՅԱՆ

ՑՆՈ­ՐԱ­ԿԱՆ ՏԵ­ՐՅԱ­ՆԸ
Տե­րյա­նի ծննդյան 135-ա­մյա­կի եւ մահ­վան 100-րդ տա­րե­լի­ցի առի­թով

Ա.  
Տերյանը ժամանակի առջեւ

Տերյանի գրական դպրոցն արտակարգ 
հարուստ է անուններով: Այստեղ ոչ 

միայն Տերյանն է, այլեւ, առաջին հերթին, 
գրական այն հոսանքը, որի ներկայացու­
ցիչն էր նա: Խոսքը վերաբերում է 20-րդ 
դարասկզբին դեռեւս գործուն խորհրդա­
պաշտությանը:

Գրական այս ուղղությունը` խորհրդա­
պաշտությունը, բացառիկ լուրջ անուննե­
րով է հայտնի արեւմտաեվրոպական եւ 
ռուս գրականության մեջ (Բոդլեր, Վերլեն, 
Մալարմե, Ռեմբո, Վալերի, Լոտրեամոն, 
Վերհարն, Ռիլկե, Ուայլդ, Իբսեն, Սոլոգուբ, 
Գիպիուս, Անենսկի, Բայլմոնտ, Բրյուսով, 
Մերեժկովսկի, Գումիլ յով, Ցվետաեւա, Իվա­
նով, Բլոկ, Բելի): Եզրույթը` «սիմվոլիզմ», 
«խորհրդապաշտություն», շրջանառության 
մեջ է դրել ֆրանսիացի բանաստեղծ Ժան 
Մորեասը՝ 1886-ին տպագրած իր «Քան­
թիլեններ» ժողովածուում եւ «Խորհրդա­
պաշտության հանգանակում»: (Միջանկյալ 
նշենք, որ «Երազ օրեր» վերնագրով քան­
թիլեն գրել է նաեւ Միսակ Մեծարենցը, իսկ 
քանթիլեն նշանակում է երգ, միջնադարյան 
եվրոպական պոեզիայի տեսակ է, քնարա­
կան փոքր բանաստեղծություն, որ երգվում 
է գործիքային նվագակցությամբ):

Խորհրդապաշտության գեղագիտությու­
նը մշակվել է 1860–1870-ական թվական­
ներին: Փիլիսոփայական նախադրյալները 
գալիս են Շոպենհաուերից, Հարտմանից, 
լրացվել են Նիցշեի գաղափարներով, Է. Պո­
յի եւ Ռ. Վագների գեղարվեստական ստեղ­
ծագործությամբ: Ռուս խորհրդապաշտների 
համար ավելանում է Վ. Սոլով յովի կրոնա­
միստիկական փիլիսոփայությունը: Խորհր­
դապաշտները պոեզիային հատկացնում 
էին բարձրագույն դեր մարդկային գիտակ­
ցության մեջ եւ հավասարեցնում կրոնին: 
Առաջանում է վերացականի եւ առարկա­
յականի հարաբերության խնդիր, որ պետք 
է արտահայտվեր գեղարվեստական պատ­
կերով: Խորանում են խոսքի գաղտնիքն ու 
ոչ այնքան առեղծվածային երկակիությու­
նը, որքան անորոշությունն ու մշուշապա­
տությունը, թաքնված այլասացությունը: 
Բառը, պատկերը, ամբողջ բանաստեղծու­
թյունն ստանում էր գաղտնի, ծածուկ, ներ­
քին (էզոթերիկ) երանգավորում: Այստեղից՝ 
կախարդանքն ու հրաշքը, ցնորքն ու տե­
սիլ քը: Բառը դառնում է բազմանշանակ, 

զուգորդական, ընդունելի է դառնում ար­
վեստի բոլոր ձեւերի ներդաշնակ համադ­
րումը գեղարվեստական պատկերի մեջ` 
երաժշտություն, նկարչություն, թատրոն, 
պար, ճարտարապետություն: Նրանցով 
սկսվեց սովորական խոսքի հրաշագործու­
մը, այլ կերպ` բառերի ոսկին (Ռեմբո` «Բա­
ռերի ալքիմիան»): Բառերի հնչյունական 
ներդաշնակության մեջ առանձնահատուկ 
տեղ էր հատկացվում ձայնավոր տառերին 
(Ռեմբո` «Ձայնավորներ» հնչյակը): Ինչպես 
ֆրանսիացի, այնպես եւ ռուս խորհրդա­
պաշտները համախմբվում էին ամսագրերի 
շուրջ, հրատարակում էին ժողովածուներ: 
Նրանք իրենց համարում էին դասական 
արժեքների վերջին ներկայացուցիչները: 
Այստեղից էլ` վերջի, վերջինի, վերջինը լի­
նելու գաղափարի շեշտադրումը, ինչպես 
Տերյանի հռետորական հարցը. «Մի՞թե վեր­
ջին պոետն եմ ես»:

Խորհրդապաշտությունը պահպանվեց 
մինչեւ 20-րդ դարի սկիզբը եւ ավարտվեց 
ապագայապաշտների, այլեւայլ նոր հո­
սանքների, անգամ ակմեիստների գրոհ­
ներով:

Տերյանին ամենից ավելի հոգեհարա­
զատ էր Պոլ Վերլենը: Տերյանի «Շշուկ ու 
շրշյուն», «Աշնան երեկո» վերնագրերը կա­
րելի է հանդիպել նաեւ Վերլենի գրքերում: 
Ավելի ճիշտ՝ սկզբնաղբյուրը Վերլենն է: Դա 
նկատի ունենալով՝ քննադատ Մամբրե Մա­
տենճյանը 1916 թ. մի դասախոսության մեջ 
այսպես է արտահայտվել. «Տերյանը օգտ­
վել է Վերլենի բանաստեղծությունից, լիո­
վին գտնվում է նրա ազդեցության տակ, 
հետեւաբար, նոր խոսք չի ասել. նոր երանգ 
չի մտցրել մեր պոեզիայի մեջ» («Վահան 
Տերյանը ժամանակակիցների հուշերում», 
էջ 434): Սա կատարյալ անըմբռնողություն 
է. այո՛, կան գրական ազդակներ, ընդհան­
րություններ, կա ստեղծագործական ազ­
դեցություն, բայց այն նորությունը, որ բե­
րեց Տերյանը հայ պոեզիա, ընդհանրապես` 
հայ հոգեւոր մշակույթ, աննախադեպ էր: 
Հայ ազգն ու հոգին դեռեւս չէր հանդիպել 
խորհրդապաշտական առեղծվածներով 
հագեցած այսպիսի մի նրբագեղ, նրբի­
մաստ, նրբաձայն, նրբաշող, նրբերանգ ու 
նրբահյուս կատարելության.

Կա խորհրդավոր մի հրապուրանք
Քո շարժումների անխոս զրույցում,
Ինչ որ օձային ինքնահիացում
Եվ դեպի հողը ինչ որ քամահրանք:

Մի այլ երկրային երաժշտության
Ելեւէջների պչրանքն եմ հիշում,

Քո շարժումները աղոթք են շարժում,
Քո շարժումները եւ կան, եւ չկան...

Երկրում են սնված, բայց ոչ երկրային
Արբեցումներ են նոքա խոստանում,
Մի այլ տանջանքի եդեմ են տանում, 
Մատնելով հոգիս չարքերի խաղին...

Գրական այս ուղղությունը՝ խորհր­
դապաշտությունը, որոշակի տեղ գրա­
վեց նաեւ հայ պոեզիայում՝ Շանթ, Մե­
ծարենց, Տիրան Չրաքյան (Ինտրա), 
Թեքեյան, մասամբ՝ Յարճանյան, վաղ 
շրջանի Չարենց եւ ուրիշներ: Այս տե­
սակետից շատ կարեւոր է Կարինե 
Գասպարյանի «Վահան Տերյանի գրա­
կան դպրոցը խորհրդապաշտության 
գեղագիտական համակարգում» (2002) 
աշխատությունը, որտեղ ոչ միայն Տե­
րյանի արեւելահայ բանաստեղծ հե­
տեւորդներն են, այլեւ արեւմտահայ, 
միաժամանակ` բանաստեղծների կող­
քին նաեւ արձակագիրներն են:

Տերյանը դարաշրջան փոխեց իր գեղա­
գիտությամբ, լեզվով, բանաստեղծական 
արվեստով եւ, առաջին հերթին, գրական 
հերոսով: Տերյանի հերոսը մտավորականն 
է՝ գրքերից հոգնած, աշխարհի մեծ շար­
ժումն իր էությամբ զգացող բանական մար­
դը, որը նաեւ փլուզվող արժեքների մեջ 
կյանքի իմաստ է որոնում, իսկ այդ իմաստը 
անհասանելի սերն է: Նա հոգեկան մենու­
թյան մեջ է, ձանձրույթը կեղեքում է նրան, 
եւ նա հյուսում է գորշ առօրյայից փրկող 
կյանքի կախարդական հեքիաթը…

Խորհրդապաշտներն ընդհանրապես, 
մեր Տերյանն էլ նրանց հետ, աստվածաց­
րեցին սերը, մեծարեցին ու անհասանե­
լիորեն սրբագործեցին կնոջ կերպարը: Եվ 
ի՞նչ իրականության մեջ՝ գորշ, հուսահատ, 
մեռնող, այնտեղ, ուր պատերազմներ էին ու 
ցեղասպանություններ, հեղաշրջումներ ու 
իշխանափոխություններ… Այսինքն` աններ­
դաշնակ կյանք: Ահա ընդդեմ դրա նրանք 
ստեղծեցին մեկ այլ իրականություն, որտեղ 
եւ մարմնավորեցին իրենց պատրանքներն 
ու երազանքները: Դա ցնորքն է, տեսիլքն 
է, այլ կերպ՝ ցնորական մի իրականու­
թյուն, որտեղ մարմնավորվում են գորշ 
առօրյայում մահվան դատապարտված 
ցանկությունները: Այդ նոր իրականությու­
նը խորհրդապաշտ բանաստեղծների հա­
մար անուն ունի եւ հաճախ անվանակոչվել 
է նրանց սիրած աղջիկների անուններով: 
Այդ իրականությունը նաեւ այլ անուններ 
ունի՝ Հեռավոր Եզերք, Կապույտ Աշխարհ, 
Դյութական Հովիտ, Երազանքների Հովիտ, 

Հույսերի Երկիր… Այս իմաստավորմամբ 
պիտի հասկանալ նաեւ Երկիր Նաիրի տես­
լական աշխարհի առկայությունը: Այսինքն` 
ոչ թե իրական Հայաստան, որ հոշոտվում 
էր պատերազմի քաղցած առնետների կող­
մից, այլ տեսլական մի երկիր, ապահով 
հայրենի տուն:

Ֆեոդոր Սոլոգուբը Օյլե աստղ անունով 
ստեղծում էր իր երեւակայական աշխարհը: 
Ահա նրա բանաստեղծություններից մեկը՝ 
հենց Տերյանի թարգմանությամբ.

Օյլե երկրում հեռավոր ու դյութակա...
Այնտեղ է իմ սերը բոլոր, իմ հոգին:
Օյլե երկրում հեռավոր ու դյութական
Նվագներով քաղցրաձայն ու համաձայն
Օրհներգում են, գովեստ երգում այն կյանքին:

Այնտեղ Մայիր աստղի ցոլքով լուսավառ
Ողջը երգում ու ծաղկում է այնպես պարզ,
Այնտեղ Մայիր աստղի ցոլքով լուսավառ,
Եթերային օրորումով օրորվող, 
Խորհրդավոր մի այլ աշխարհ է ապրում...

Նույնն է նաեւ Տերյանի թարգմանությամբ 
Սոլոգուբի «Մայիր աստղն է ցոլում վրաս…» 
բանաստեղծությունը:

Քնարական հերոսը, որ հիմնականում 
ձուլվում է բանաստեղծի անհատականու­
թյանը, երկատվում է՝ նրա մարմինը երկ­
րային ձգողության մեջ է, հոգին՝ երկնային 
թռիչքների, որոնց հանգրվանն այդ անվա­
նակիր եւ անանուն հեռավոր երկրներն են:

Շարունակությունը՝ էջ 7

ԵՎ ՄՈՒՐԱՑԱՆԻ «ԳԵՎՈՐԳ ՄԱՐԶՊԵՏՈՒՆԻ» ՊԱՏՄԱՎԵՊՈՒՄ

1920-ական  թթ. ֆակուլտետի պրոֆեսո­
րադասախոսական կազմը, քանակապես եւ 
որակապես աճելով, դարձավ հզոր կոլեկտիվ: 
1920–1930-ական թթ. դասավանդվող առար­
կաների ցանկը եւ դասախոսների անուն-ազ­
գանունները ցույց են տալիս, թե ինչպիսի մեծ 
աշխատանք է կատարել հայ պատմաբան­
ների եւ բանասերների ավագ սերունդը ֆա­
կուլտետի ստեղծման, կայացման ու հետա­
գա ամրապնդման գործում: 1920 թվականից 
սկսած՝ ֆակուլտետում դասավանդել են Հա­
կոբ Մանանդյանը (հայոց պատմություն), Մա­
նուկ Աբեղյանը (հայ հին գրականություն), Ար­
սեն Տերտերյանը (հայ նոր գրականություն), 
Գուրգեն Էդիլ յանը (մանկավարժություն եւ 
հոգեբանություն), Հրաչյա Աճառյանը (հայոց 
լեզվի պատմություն), Հայկ Գյուլիքեւխյանը 
(փիլիսոփայություն), Առաքել Բաբախանյանը 
(հայոց նորագույն պատմություն) եւ ուրիշներ: 

1929–1930 ուստարում համալսարանի 
դասախոսական կազմի պրոֆեսորներից 
շատերն անվանի գիտնականներ էին, բազ­

մաթիվ աշխատությունների հեղինակներ ու 
փորձառու մանկավարժներ: Նրանք ոչ միայն 
հմտորեն իրականացրին պատմաբան-բա­
նասեր կադրերի ուսուցման գործը, այլեւ 
պատրաստեցին իրենց փոխարինողներին: 
Նրանցից յուրաքանչ յուրը ֆակուլտետում 
նոր ամբիոն հիմնադրեց: Եթե 1919–1920 թթ. 
համալսարանի պատմալեզվաբանական ֆա­
կուլտետում դասավանդող պատմաբանների 
ու բանասերների թիվը 10-ն էր, ապա 1924–
1925 թթ. հասավ 24-ի, 1929–1930 թթ.՝ 30-ի: 

Համալսարանի հասարակագիտական 
ֆակուլտետի պատմագրական բաժինը 
1925–1930 թթ. ավարտել է 181 ուսանող (տե՛ս 
Լ. Ղարիբջանյան, նշվ. աշխ., էջ 58): Այդ բաժ­
նի 1920-ական  թթ. շրջանավարտներից են 
Գրիգոր Միքայել յանը (հետագայում՝ դոկտոր, 
պրոֆեսոր), Աբգար Հովհաննիսյանը (ՀԽՍՀ 
ԳԱ ակադեմիկոս), լեզվաբաններ Արարատ 
Ղարիբյանը (ՀԽՍՀ ԳԱ ակադեմիկոս), Գուրգեն 
Սեւակը (ՀԽՍՀ ԳԱ ակադեմիկոս), գրականա­
գետ Մկրտիչ Մկրյանը (ՀԽՍՀ ԳԱ ակադեմիայի 
թղթակից անդամ): Այդ բաժնի շրջանավարտ­
ներից էին նաեւ գրողներ Նաիրի Զարյանը, 

Գուրգեն Մահարին, Սողոմոն Տարոնցին եւ 
ուրիշներ (նույն տեղում, էջ 87–88):

1920–1930  թթ. ընթացքում համալսա­
րանի ֆակուլտետները, բաժինները, ուսու­
ցանվող մասնագիտությունները ենթարկվել 
են փոփոխությունների՝ ելնելով ժողովրդա­
կան տնտեսության, գիտության ու մշակույ­
թի զարգացման առաջնահերթ պահանջնե­
րից: Գյուղատնտեսության վերականգնումն 
ու զարգացումը բարձրագույն կրթությամբ 
գյուղատնտեսների մեծ պահանջ էին ներ­
կայացնում: Այդ նպատակով 1921 թ. նոյեմ­
բերին բացված բնագիտական ֆակուլտետի 
հիմքի վրա համալսարանում բացվեց գյու­
ղատնտեսական ֆակուլտետը: Պետք է ըստ 
արժանվույն գնահատել այն անուրանալի 
վաստակը, որ ֆակուլտետի կազմակերպ­
ման ու ամրապնդման գործում ունեցավ հայ 
առաջին ագրոքիմիկոս-մանրէակենսաբան 
Պապա Քալանթարյանը (տե՛ս Լ. Ղարիբջա­
նյան, նշվ. աշխ., էջ 57) : Նրա մասնագիտա­
կան առաջարկները հավանության արժանա­
ցան նախ հողժողկոմատի ու լուսժողկոմատի, 
ապա նաեւ՝ կառավարության կողմից: Պապա 
Քալանթարյանը դարձավ ֆակուլտետի առա­
ջին դեկանը եւ մեծ նվիրյալը: Նրա նախկին 
սաները խոր ակնածանքով ու երախտագի­
տությամբ են հիշում իրենց բազմահմուտ ու 
բարձր առաքինությունների տեր ուսուցչին:

Գյուղատնտեսական ֆակուլտետը գտնվում 
էր բոլորի ուշադրության կենտրոնում: Համալ­
սարանի ռեկտորատը լուրջ միջոցառումներ 
ձեռնարկեց ֆակուլտետի ամրապնդման, նրա 
ուսումնանյութական բազայի բարելավման 
ուղղությամբ: Նոր առարկաների դասընթաց­
ներ կարդալու համար բանակցություններ 
սկսվեցին թիֆլիսաբնակ որոշ մասնագետների 
հետ՝ նրանց Երեւանի համալսարան հրավիրե­
լու նպատակով: Սկսվեց ֆակուլտետի ընդլայն­
ման շրջանը: Շուտով այն առաջատար տեղ 
գրավեց: Գյուղատնտեսական ֆակուլտետը 
համալսարանի կազմում մնաց մինչեւ 1930 թ. 
հունիսը, ապա անջատվելով վերածվեց ինք­
նուրույն ինստիտուտի (նույն տեղում): 

Հարկ է նկատել, որ մինչեւ 1930 թվականը 
ամենից շատ շրջանավարտներ տվել է հենց 

գյուղատնտեսական ֆակուլտետը (279 հո­
գի): 1925 թ. համալսարանի գյուղատնտեսա­
կան ֆակուլտետը եւ մանկավարժական ֆա­
կուլտետի պատմագրական բաժինը տվեցին 
առաջին 58 շրջանավարտները (նույն տեղում, 
էջ 84): Հետագա տարիներին համալսարանն 
ավարտեցին բազմաթիվ մասնագետներ՝ 
տնտեսագետներ, իրավաբաններ, բժիշկներ 
ու ճարտարագետներ, որոնց կարիքը մեծա­
պես զգացվում էր երկրի կրթության եւ ժողովր­
դական տնտեսության տարբեր ոլորտներում: 

Գյուղատնտեսական ֆակուլտետում եւ առ­
հասարակ համալսարանում բարձր հիմքե­
րի վրա էր դրված քիմիայի դասավանդումը: 
Դրանում մեծ դերակատարում ունեին քիմի­
ական առարկաների դասախոսները՝ պրո­
ֆեսորներ Ստեփան Ղամբարյանը, Լեւոն Ռո­
տինյանցը եւ Հակոբ Հովհաննիսյանը: Նրանց 
տքնաջան աշխատանքի շնորհիվ այդ ֆա­
կուլտետի շատ շրջանավարտներ այնքան 
մանրակրկտորեն խորացան քիմիայի մեջ, որ 
դարձան այդ գիտության ճանաչված մասնա­
գետներ այն դեպքում, երբ համալսարանում 
քիմիական ֆակուլտետ կամ բաժին դեռ գո­
յություն չուներ: Այդ տարիներին գյուղատնտե­
սական ֆակուլտետն ավարտեցին եւ հետա­
գայում գիտության տարբեր ոլորտներում մեծ 
ճանաչում ձեռք բերեցին նշանավոր գիտնա­
կաններ՝ ֆիզիոլոգ Էզրաս Հասրաթյանը, ագ­
րոքիմիկոս Գագիկ Դավթյանը, կենսաբաններ 
Վարդան Գյուլքանյանը, Հրանտ Բատիկյանը, 
գյուղատնտես Գեղամ Աղաջանյանը, բույսերի 
ֆիզիոլոգ Միքայել Չայլախյանը, մանրէաբան 
Հարություն Փանոսյանը, քիմիկոսներ Հով­
հաննես Չալտիկյանը, Արաքսի Բաբայանը, 
Մամիկոն Դարբինյանը եւ շատ ուրիշներ (տե՛ս 
Լ. Ղարիբջանյան, նշվ. աշխ., էջ 89–90):

Հանրապետութ յան վերականգնումն 
ու զարգացումը, ինչպես նաեւ ոռոգման 
ջրանցքների կառուցումը պահանջում էին 
տեխնիկական որակյալ կադրեր, որոնց պատ­
րաստման անհրաժեշտության թելադրանքով 
Հայաստանի կառավարությունը 1921 թ. հոկ­
տեմբերին համալսարանում հիմնեց տեխնի­
կական ֆակուլտետ:

Շարունակությունը՝ էջ 8

Սկիզբը՝ էջ 4
Մարտնչող երկու կողմերի համար էլ կռիվը 

տագնապալի է. հայերն իրենց փանդիռներով 
են մարտի հրավիրում, պարսիկները՝ իրենց 
«դառնակոռոչ» շեփորով.

Հայկեան փանդռաց որոտընդոստ դռընչին 
բարբառ մարտագոռ,

Դառնակոռոչ անդրաձայնե պարսից կերկեր 
ի շեփոր.

Առատորեն կիրառված բաղաձայնույթը, 
բախվող զենքերի շառաչյունը, խրախուսա­
կան ու կոչական ձայնարկությունները, հա­
ճախակի հոլովվող տեղանուններին միանա­
լով, վերստեղծում են ահեղ ռազմադաշտի 
իրական ու կենդանի, տեսանելի ու շոշափելի 
պատկերներ, որոնցում ցոլանում են կռվի ժա­
մին հայրենավրեժ հայ զինվորներին բարձր 
տրամադրություն ու բուռն ոգեւորություն 
ներշնչող, նրանց հաղթանակի կոչող հայրենի 
լեռների ու գետերի մռնչյունն ու շառաչը.

Ի գուպարել մարտայարդար 
գարշապարաց Արամայ՝

Գոռան Կորդրիք, մռնչին Մասիք, հռընչեն 
սահանք Երասխայ…

Այս բանաստեղծությունը մեղեդիավորել է 
Վենետիկի Ռաֆայել յան վարժարանի երաժշ­
տության ուսուցիչ Պիետրո Բիանկինին: Կոմի­
տասի մշակմամբ՝ հերոսական այդ ռազմերգը 
հնչում է մինչեւ այսօր:

«Աշոտ Երկաթ ի ծովուն Սեւանա» երկա­
րաշունչ վիպասքում, օրինակ, Ղ. Ալիշանը, 
Մուրացանից էլ դեռ տասնամյակներ առաջ է 
կերպավորել քաջակորով հայրենասեր Աշոտ 
Երկաթ հզոր արքային՝ պատկերելով արաբնե­
րի դեմ Բագրատունի հայոց արքայի հաղթա­
կան կռիվներից մեկը՝ Սեւանում նրա վարած 
անմոռանալի ծովամարտը: Հայոց քաջակո­

րով ու ինքնավստահ արքան, իր կայծակոտ 
սրտի զարկին ունկնդիր, հորդորում ու խրա­
խուսում է փոքրաթիվ ու հավատարիմ իր զին­
վորներին.

Զէ՛ն առեք, ժի՛ր կացեք, ընկերք իմ սիրուն, 
Հավատարիմք ձեր թագվորին, ձեր հողուն,
Ի հազարաց մեկիկ մնացած դուք իմ հետ,
Դուք շատ եք, ձեզ չբավեն հազար թուր ու նետ:
Թող աշխարհաց լուր լինի, 
Որ քանի եմք կենդանի,
Հայաստան ո՛չ տի մեռնի:

Վարդապետ-քերթողը, բանաստեղծակա­
նացնելով Սանդուխտ կույսի մասին դեռեւս 
հիգերորդ դարից հայտնի քրիստոնեական 
վարքագրական լեգենդը, ստեղծել է «Շուշանն 
Շավարշանա» քերթվածը, որը կարելի է նաեւ 
կրոնական թեմայով վարքագրական պոեմ 
անվանել: Մ. թ. առաջին դ. հայոց թագավոր 
Սանատրուկի (38–68) դուստր Սանդուխտ 
կույսը քրիստոնյա առաջին նվիրյալ հավա­
տացյալներից ու նահատակներից էր, որին 
անվանում են նախամարտիրոսուհի: 

Պատմահայր Խորենացին վկայում է, որ 
հայոց Աբգար թագավորն է նամակով դիմել 
Հիսուս Քրիստոսին, որ անձամբ Հայաստան 
գա եւ տարածի Իր վարդապետությունը: Բայց 
Նա, բազմազբաղ լինելով, այդ գործողությունը 
հանձնարարում է Իր երկու աշակերտներին՝ 
Թադեոս եւ Բարդուղիմեոս առաքյալներին, 
որոնք էլ եկել ու եղել են Հայաստանում քրիս­
տոնեության առաջին քարոզիչներն ու եկեղե­
ցիներ հիմնողները: Նոր Կտակարանում երեք 
անուններով հիշվող Թադեոս առաքյալը (Ղե­
բեոս, Հուդա (ո՛չ Իսկարիովտացին) եւ Հակոբոս) 
հենց հայերենով է քրիստոնեություն քարոզել, 
նրան թաքուն աշակերտել է տասնհինգամյա 
արքայադուստր Սանդուխտ կույսը: Հեթանո­
սական բազմաստված Հայաստանում միաստ­
վածության բացահայտ կամ ծածուկ պաշտա­

մունքը հանդուրժելի չէր եւ կասեցվում 
էր խստագույն պատիժների սպառնալի­
քով ու գործադրմամբ: Հոր՝ Սանատրուկ 
արքայի բոլոր հորդորները, արգելքներն 
ու խստություններն ապարդյուն են անց­
նում, քանի որ սրբակենցաղ հայու­
հին, որ Շավարշանում նահատակված 
Թադեոս առաքյալի քարոզած քրիս­
տոնեական վարդապետության առա­
ջին հետեւորդներից էր, զնդաններում 
տանջվելով էլ չի հրաժարվում իր պաշ­
տած դավանանքից եւ, ի վերջո, վկայի 
ու մարտիրոսի արժանապատվությամբ 
կամավոր ընդունում է հոր արքայական 
հրամանով իրեն վիճակված մահը: 

Ղ. Ալիշանը նահատակված անձնվեր 
սրբուհու կերպարում առաջին իսկ տո­
ղերից ընդգծել է հավատքին նվիրվա­
ծությունը՝ որպես մարդկային բարձրա­
գույն առաքինություններից մեկը.

Կուսանք հայոց, նոր շուշան
Ման գա ի դաշտ Շավարշան,
Ճակատն ի քող խորոտի,
Տատրակ տուրամբ մանտրաքայլ
Ման գա ի դաշտ ցողափայլ,
Մեղր կաթե շրթներուն,
Փայլ կտան աչքն իր սիրուն...

Մարդու եւ բնության գեղեցկության այս 
ներդաշնակ պատկերը բնորոշ է Ղ. Ալիշանի 
ամբողջ քնարերգությանը: Նա միասնական 
ու ամբողջական բանաստեղծ է, եւ առաջնե­
րում իզուր են փորձել երկփեղկել ու միմյանց 
հակադրել «երկու Ալիշանների» ու նրա քնա­
րերգության մեջ դրսեւորված աշխարհիկ ու 
հոգեւոր էություններն առավել եւս այն գոր­
ծերում, որոնց մեջ նա գեղարվեստորեն 
մարմնավորել է հավատի եւ հայրենիքի հա­
մար նահատակության գաղափարը: Անցյալը 
պատկերելիս այնքան ողջամիտ է Ղ. Ալիշանը, 

որ մեր հաղթանակների, պարտությունների ու 
ողբերգությունների մեջ տեսել է թե՛ աշխար­
հիկ, թե՛ հոգեւոր միտումները, գործիչներից 
յուրաքանչյուրին գնահատել է իր գործերով ու 
արժանիքներով: Սրա շնորհիվ էլ նրա ստեղ­
ծագործություններում ազգային-հայրենա­
սիրականի հետ միասին ընդգծված արտա­
հայտվել է նաեւ կրոնական ոգին: Այս եւ այն 
իրողությունը, որ Ղ. Ալիշանի չափածո քերթ­
վածներն առատ են գրաբարյան բառերով ու 
արտահայտություններով, Մ. Նալբանդյանին 
հիմք է տվել բանաձեւելու հետեւյալ կարծիքը. 
«Հայր Ղեւոնդ Ալիշանյանցը ունի բանաստեղ­
ծական քանքար, եւ այդ քանքարը կարող էր 
ավելի պարզ ու վառ երեւել, եթե աբեղայական 
սեւաթույր վերարկուն չլիներ խափանառիթ»: 

Սամվել ՄՈՒՐԱԴՅԱՆ
Բանասիրական գիտ. դոկտոր, պրոֆեսոր 

Ղ Ե Վ Ո Ն Դ  Ա Լ Ի Շ Ա Ն

ԵՐԵՎԱՆԻ ՊԵՏԱԿԱՆ ՀԱՄԱԼՍԱՐԱՆԸ ՀԻՄՆԱԴՐՈՒՄԻՑ 
ՄԻՆՉԵՎ ՀԱՅՐԵՆԱԿԱՆ ՄԵԾ ՊԱՏԵՐԱԶՄ

«Քրիստոնյա Հայաստան» թերթի 2018 
թվականի մարտի Ա, սեպտեմբերի Ա եւ Բ, ինչ­
պես նաեւ նոյեմբերի Ա համարներում անդրա­
դարձանք «Գեթսեմանիի աղոթքի» խորհրդին, 
Վաղ եւ Բարձր Վերածննդի կերպարվեստում 
«Աղոթքի» ավետարանական սյուժեի մարմ­
նավորմանը։ Գաղտնիք չէ, որ միջնադարյան 
եվրոպական արվեստում քրիստոնեական, 
առավելապես՝ ավետարանական թեմաներով 
կատարված գործերը հիմնականում Եկեղեցու 
կամ որեւէ բարձրաստիճան հոգեւորականի 
կողմից պատվերներ են եղել, ուստի, թեմա­
ների մարմնավորումներում շեշտադրումներն 
առավելապես ուղղված էին պատումի կրո­
նական բովանդակության վեր հանմանը՝ ողջ 
կոմպոզիցիոն կառույցը եւ մնացյալ ատրի­
բուտները հնարավորինս լուծելով տեքստային 
պատումին համապատասխան նկարագրու­

թյուններով, ժամանակին հայտնի՝ գունային եւ 
առարկայական խորհրդանիշների օգտագոր­
ծումով։ 

Ավետարանական բոլոր սյուժեների մեջ Տի­
րոջ վերջին աղոթքի տեսարանն ամենազգա­
յացունցն ու հուզումնալիցն է ոչ միայն տան­
ջալից մահվան գնացող Հիսուս Քրիստոսի 
հոգեկան անասելի ապրումների, այլեւ Տիրոջ՝ 
հանուն մարդու փրկության ողջ կրելիքի հո­
ժարակամության առումով եւ քրիստոնյայի՝ 
այդ ճակատագրական անցքերի նկատմամբ 
ունեցած մշտապես ակնածալից, մշտապես 
սրտառուչ վերաբերմունքով։ 

Մարդեղացած Հիսուսի կերպարի մեջ վե­
րածննդյան նկարիչները փորձել են վեր հանել 
ոչ միայն Աստվածորդու հանդեպ ընկած, իր 
մեղքը դեռեւս չգիտակցած մարդ արարածի 
դաժան վերաբերմունքը, այլեւ մարդու կող­

մից ստեղծված, իշխողների շահերին ծառա­
յող օրենքներից ու կանոններից վեր կանգնած 
անհատականության նկատմամբ հաշվեհար­
դարի մոլի կիրքը։ Եվ այդ զգացումը, բնա­
կանաբար, ազատ մտածող, ստեղծագործ 
մարդու մեջ ծնեց հակընդդեմ զգացում՝ մար­
դասիրություն (հումանիզմ), ուստի եւ առաջ 
բերեց հասարակական-փիլիսոփայական մի 
նոր շարժում, որը տեսանելի պատվանդա­
նին դրեց մարդուն՝ որպես Աստծո պատկերը 
կրող արարածի, որպես բարձրագույն արժե­
քի, նորովի իմաստավորվեցին նրա անհա­
տականությունը, կյանքը, ազատությունը, նրա 
ստեղծարար աշխատանքը։ Արվեստում այս 
նոր աշխարհընկալումն սկսեց ընդհանուր 
եզրեր փնտրել անտիկ աշխարհում՝ այնտեղ 
տեսնելով կորցրած մարդասիրական հա­
յացքների ու հարաբերությունների գրավա­
կանը՝ որոշակի վերապահություն դրսեւորելով 
միջնադարյան նվիրապետական արժեհամա­
կարգի նկատմամբ։ 

Այս շարժումը Եվրոպայից Ռուսաստան հա­
սավ միայն 19-րդ դարում, որն իրավամբ կոչ­
վեց նաեւ ռուսական «Ոսկե դար» կամ ռուսա­
կան Վերածնունդ։ Եկեղեցու պատվերներից 
դուրս ավետարանական թեմաներին, որոնց 
թվում նաեւ «Գեթսեմանիի աղոթքին» անդրա­
դարձան շատ ու շատ նշանավոր նկարիչներ, 
ինչպիսիք էին՝ Ա.  Վիտբերգը (1787–1855), 
Ֆ.  Բրունին (1799–1875), Ն.  Գեն (1831–
1894), Ա. Կուինջին (1842–1910), Ս. Ժիվա­
գոն (1807–1863), Ա. Իվանովը (1806–1858), 
Ի. Ռեպինը (1844–1930), Վ. Պերովը (1834–
1882), Մ. Վրուբելը (1856–1910), Վ. Պոլենո­
վը (1844–1927), Ն. Ռերիխը (1874–1947) եւ 
այլք։ Իսկապես այս դարը բեկումնային եղավ 
Ռուսաստանի համար։ Պետրոս Առաջինի 
պետական ու հասարակական ռեֆորմները, 
Եվրոպայից փոխառված նորարական մեթոդ­
ները թեեւ շատ բան չտվեցին ժամանակի 
Ռուսաստանին, սակայն հիմք դրեցին քա­
ղաքային նոր՝ ավելի առաջադեմ մշակույթի 
զարգացմանը, եւ ամենագլխավորը՝ մտա­
վորականության, ստեղծագործական անհա­
տականության ի հայտ գալուն։ 19-րդ դարում 
տեղի ունեցավ իսկական հեղաշրջում նաեւ 
գրականության ասպարեզում։ Ռուսաստանի 
պատմության մեջ իրենց մշտամնա տեղն ամ­
րագրեցին մեկը մեկից անկրկնելի Ն. Կարամ­

զինը, Ա. Պուշկինը, Մ. Ստալտիկով-Շչեդրինը, 
Ի. Տուրգենեւը, Ֆ. Տյուտչեւը, Ա. Օստրովսկին, 
Մ. Լերմոնտովը, Ա. Գրիբոյեդովը, Ն. Գոգոլը, 
Լ. Տոլստոյը, Ա. Չեխովը, Ֆ. Դոստոեւսկին եւ 
շատ ու շատ այլ հեղինակներ։ Զարթոնք ապ­
րեց նաեւ երաժշտությունը։ Սկսեցին զարգա­
նալ գիտության հիմնական ճյուղերը։ Հիրավի 
«Ոսկե դար»… 

Սակայն չմոռանանք, որ այս նշանավոր ու 
մեծանուն անհատականություններից շատե­
րը դեռեւս արարում ու ստեղծագործում էին 
ճորտատիրական Ռուսաստանում։ Եվ թեպետ 
այն 1861 թվականին վերացավ, սակայն դրա 
«նետերը» շարունակում էին տիրապետող 
դառնալ եւ խոցել առավելապես մտածող, 
ազատամիտ, արդարության ջատագով ան­
հատականություններին։ 

Ուստի «Գեթսեմանիի աղոթքը» նկարիչնե­
րի համար հրաշալի միջոց եղավ վեր հանելու 
իրենց ժամանակների առաջադեմ, ստեղծա­
րար մարդու՝ որպես անկրկնելի անձնավո­
րության ողբերգական ճակատագիրը, նրա՝ 
Քրիստոսի խաչին կամա թե ակամա խաչա­
կից լինելու պարագան։

Իհարկե, թվարկածս նկարիչների մի մա­
սը «Գեթսեմանիի աղոթքին» անդրադարձել 
է զուտ կրոնական ընկալումների առումով՝ 
պահպանելով ավետարանական սյուժեի 
մանրամասները, սակայն ոմանք էլ այն ներ­
կայացրել են որպես էկզիստենցիալ աղոթք՝ 
տուրք տալով մարդ անհատի գոյության փիլի­
սոփայական տարընթերցումներին։ Այս առու­
մով հետաքրքիր է Արխիպ Կուինջիի գործը, 
որի կոմպոզիցիոն լուծումն «Աղոթքի» ավան­
դական կառույցի հետ ոչ մի ընդհանրություն 
չունի։ Մթին, ճնշիչ լռության մեջ թաղված ծա­
ռուղիում կանգնած է Տերը՝ հաստատակամ 
կեցվածքով՝ լուսավառված, հայացքն ուղղած 
ասես անցնելիք ճանապարհին, ձեռքերը՝ 
կախ ընկած, բայց ոչ հուսաթափություն ար­
տահայտող։ Տիրոջ ողջ կեցվածքը հուշում է, 
որ Նա գնում է ոչ թե աղոթելու, այլ այն ավար­
տել եւ արդեն աներկբա, մարդկային բոլոր 
հույզ ու ապրումները թողած հետեւում, աստ­
վածային խաղաղությամբ գնում է Իր ճակա­
տագրին ընդառաջ։ Նկարիչը չի կարեւորել ոչ 
աշակերտների առկայությունը եւ ոչ էլ աղոթքի 
բուն պահը։

Շարունակությունը՝ էջ 8

Սկիզբը՝ էջ 5
Այս երկատումն աստիճանաբար դառնում 

է ներքին բախում եւ կայծակնահար անում 
քնարական հերոս բանաստեղծին: Այստեղից 
էլ կյանքի առեղծված, միստիկա եւ մահ՝ որ­
պես երանություն: Այս իրականությունը շատ 
հեռու է կենցաղից, հանրային կյանքի կոշ­
տուկոպիտ բարքերից, հաշվենկատությունից. 
անմիջական կործանարար իրականությունը 
չկա, դա կտաներ դեպի իրապաշտություն, 
դրա փոխարեն իրականության հեռավոր ար­
ձագանքն է: 

Տիեզերքում կան սեւ խոռոչներ: Դա նյութի 
տեսակ է, ինչն առայժմ անծանոթ է գիտությա­
նը, այդ անծանոթ նյութի մասին գիտությանը 
հայտնի է այնքանով, որքանով դրա անդրա­
դարձը կա շրջապատի ծանոթ նյութերի վրա: 
Այդպիսի սեւ խոռոչներ կան նաեւ մարդկային 
հոգիներում, եւ բանաստեղծներն են սոսկ, որ 
ճանաչելի են դարձնում այդ անճանաչելին: 
Դրանք հոգու խորախորհուրդ, գաղտնածա­
ծուկ, ներանձնական, երբեմն նաեւ ամոթար­
գելի տակ թաքնված գաղտնիքներն են, որ 
բացահայտվելով դառնում են ճանաչելի` ընդ­
հանուր, համընդհանուր… Խորհրդապաշտ­
ների, այդ թվում նաեւ Տերյանի դերն անգերա­
զանցելի է այս ասպարեզում:

Խորհրդապաշտներն էին նաեւ, որ, իրա­
կան կյանքի գռեհկություններից խռով, սրբա­
գործեցին սուտը եւ անունը դրեցին գեղեցի՜կ 
սուտ: Դա գիտակցված ինքնախաբեությամբ 
հոգու փրկության ձեւ էր: Իսկ սուտը հիշողու­
թյուն չունի, եւ ամեն անգամ նա «ա՜յլ է»: Գեղե­
ցիկ ստի այս այլագոյությանը բազմիցս կհան­
դիպենք նաեւ Տերյանի պոեզիայում: 

Արծարծում եք Տերյանի պոեզիա եւ նոր սե­
րունդ հարցը:

Արեւմուտքը հռչակեց սեռական ազատու­
թյուն եւ աստիճանաբար ընդարձակում է այդ 

ազատության սահմանները: Եվրոպական 
մի քանի երկրների, այդ թվում՝ Իսպանիայի 
խորհրդարանն ընդունել է մի օրենք՝ գիշերվա 
ժամը 1–3-ը այգիներում, ծովափերում թույ­
լատրել սեռական մերձեցումը: Այս կենցաղով 
ապրող մարդը կկարդա՞ խորհրդապաշտների 
գրականությունը: Նախ աշխարհում բարոյա­
կան արժեքները միանշանակ չեն: Աշխարհն 
առավելապես ծայրահեղությունների մեջ է. 
մի կողմից` արեւմտյան ազատություն, որ 
հրապարակայնորեն մերկացնում է կնոջը, 
մյուս կողմից` արեւել յան սահմանափակում­
ներ, որ գլխաշորի ու դիմաշորի տակից մի­
այն կնոջ աչքերն են երեւում: Եվ այս ամենը 
կողք կողքի` նույն Փարիզում, Լոնդոնում, Բեռ­
լինում կամ եվրոպական ցանկացած այլ բնա­
կավայրում:

Մինչեւ հարցին պատասխանելը նաեւ 
ասեմ՝ խորհրդապաշտ գրողները, մեր Տե­
րյանն էլ նրանց շարքում, շատ աշխարհիկ 
մարդիկ էին՝ կենսասեր, կնամեծար: Տերյանը 
ծխում էր: Նյութական նեղության պահին փոր­
ձել է նաեւ փողով թուղթ խաղալ (բայց ղու­
մարբազ չէր): Երաժշտական բարձր ճաշակ 
ուներ, բայց փողոցում կարող էր կանգնել եւ 
երգեհոնիկի մորմոքը լսել: Տերյանի կյանքում 
շատ էին տարբեր կանայք` հայտնի ներկա­
յություններ են Սոնա Օտարյանը, Մարթա ու 
Անթառամ Միսկարյան քույրերը, Անահիտ եւ 
Արծվիկ Շահինջանյան քույրերը, Արմենուհի 
Տիգրանյանը, Նվարդ Թումանյանը, ընկերնե­
րի հիշողություններում ակնարկված ռուս աղ­
ջիկները եւ ուրիշներ: Պահպանվել են նրան­
ցից ոմանց Տերյանի գրած նամակները: Եվ 
ի՜նչ նամակներ: Բանստեղծի հոգին է երգում: 
Տերյանի պոեզիայի ամբողջ գաղտնիքն այդ 
նամակներում է: Առանց սիրո՝ այդ նամակ­
ները չէին գրվի, եւ Անահիտ Շահինջանյանն 
էլ, որը նրա հետ մեկտեղ Մոսկվայում աշխա­

տում էր Ազգությունների ժողովրդական կոմի­
սարիատում, չէր դառնա նրա վերջին ճանա­
պարհի ուղեկիցն ու միակ աղջկա՝ Նվարդի 
մայրը: Չշրջանցենք` ամուսնությունը Սուսան­
նա Պախալովայի հետ այդպես էլ Տերյանին 
երջանկություն չբերեց: Թափառումներով լի 
նրա կյանքը, ամենայն հավանականությամբ, 
ընտանիքի համար չէր: Կինը` մի տեղ, ին­
քը` ուրիշ տեղ: Մահացավ նորածին առաջին 
աղջիկը, հետո՝ երկրորդը, որի հուղարկա­
վորությանն անգամ Տերյանը չկարողացավ 
մասնակցել, եւ դրանից հետո նրա ու կնոջ 
ամուսնական կապը 1918-ից իսպառ խզվեց… 
Նրանց միջեւ մի անանցելի սահմանագիծ 
քաշեց նաեւ մոլեգնող քաղաքացիական պա­
տերազմը: Տերյանից հետո Սուսաննան կապ­
վեց Ալեքսանդր Մյասնիկյանի հետ եւ 1921-ից 
պաշտոնապես նրա կինն էր:

Ահա կյանքի բեւեռները՝ իրականությունն 
իր հոգսերով եւ ցնորական աշխարհն իր 
պատրանքներով: Ասածս այն է, որ, այո՛, գրա­
կանությունն այլեւս պարտադիր չէ, որ սեղանի 
գիրք լինի նոր սերնդի համար: Նոր սերունդն 
ստեղծում է ի՛ր սեղանի գիրքը, իսկ դասա­
կան դարձած գրականությունը, որպիսին Տե­
րյանի պոզիան է, իր հաստատուն տեղն ունի 
դպրոցական եւ համալսարանական ծրագրե­
րում, գիտական ուսումնասիրություններում ու 
գրականության պատմություններում, երբեմն 
նաեւ՝ համերգասրահներում ու ասմունքի երե­
կոներում: Տերյանն իր անփոխարինելի տեղն 
ունի մեր ժողովրդի հոգեկերտվածքի եւ ազ­
գային գիտակցության մեջ: Ոչ մեկի համար 
սեղանի գիրք չեն ո՛չ Հոմերոսն ու Էսքիլեսը, 
ո՛չ Դանտեն ու Պետրարկան, ո՛չ Սերվանտեսն 
ու Շեքսպիրը, ո՛չ Պուշկինն ու Լերմոնտովը, 
ո՛չ Դոստոեւսկին ու Տոլստոյը: Նրանք իրենց 
տեղն ունեն համաշխարհային հոգեւոր-մշա­
կութային պատմության մեջ, ինչը մեծ, շա՜տ 

մեծ նվաճում է: Ձեռքի գիրք էին Եսենինի հա­
տորները, բայց նրանց տեղն էլ հիմա գրա­
դարաններում է: Բայց Եսենինի մասին շար­
ժանկարը հաճույքով են նայում, որովհետեւ 
կա՛ ժամանակը, կա՛ միջավայրը, կա՛ն մարդ­
կային հարաբերությունները, իսկ դերասան 
Բեզրուկովը գրեթե նույնականության աստի­
ճանի հրաշալիորեն կերտել է բանաստեղծի 
կերպարը: Այնպես որ, արժեքները մնում են, 
դրանց մատուցման, ընկալման, ներկայաց­
ման ձեւերն են փոխվում:

Շարունակելի

Դավիթ ԳԱՍՊԱՐՅԱՆ
Բանասիրական գիտ. դոկտոր, պրոֆեսոր

ՏԻՐՈՋ ՎԵՐՋԻՆ ԱՂՈԹՔԸ 
ԿԵՐ­ՊԱՐ­ՎԵՍ­ՏՈՒՄ

ՑՆՈ­ՐԱ­ԿԱՆ ՏԵ­ՐՅԱ­ՆԸ

Գործ՝ Արխիպ Կուինջիի

Սկիզբը՝ էջ 7
Փորձել է շեշտել հոգեկան ու հոգեբանա­

կան տառապանքների, երկընտրանքների ու 
տվայտանքների միջով անցած ու «հաղթա­
նակած» Ընտրյալի ճանապարհը։ Այդ ճանա­
պարհը հեշտին չէ. այն անցնում է անասելի 
տառապանքների, ահ ու սարսուռի միջով, 
այդ ճանապարհը մշտապես մեծն «մենա­
վորի» կյանքի ու առաքելության ուղին է, մե­
նավոր ոչ միայն մարդկանց, այլեւ բնության, 
այլեւ ողջ տիեզերքի մեջ։ Նրա միակ ուղե­
կիցը սեփական Լույսն է՝ «Աշխարհի Լույսը», 
բարոյափիլիսոփայական պատասխանատ­
վությունն իր գաղափարի, իր անցնելիքի կա­
րեւորության հանդեպ՝ նույնիսկ ամենաթանկի՝ 
կյանքի գնով։

Ավետերանական թեմաների նկատմամբ 
առանձնահատուկ վերաբերմունք է ունեցել 
նաեւ անվանի նկարիչ Նիկոլայ Գեն։ Նա տա­
րիներ շարունակ անդրադարձել է Տիրոջ վեր­
ջին աղոթքի թեմային եւ ստեղծել ոչ միայն 
նույն կոմպոզիցիայի մի շարք տարբերակ­
ներ, այլեւ հորինվածքային ու բովանդակային 
հետաքրքիր լուծումներով մի շարք սքանչելի 
գործեր։ Փորձենք անդրադառնալ այս թեմա­
յով նրա երկու տարբեր կոմպոզիցիոն լու­

ծումներին։ Առաջինում պատկերված է այն 
պահը, երբ Հիսուսը զատկական ընթրիքից 
հետո աշակերտների հետ պատրաստվում է 
բարձրանալ Գեթսեմանի։ Տան մուտքի մոտ՝ 
փոքրիկ հարթակի վրա, հայացքը՝ երկնքին, 
ուսաշալով փաթաթված, դաստակներն իրար 
ամուր սեղմած, կանգնած է Տերը՝ կողքին, 
ամենայն հավանականությամբ, Հովհաննեսն 
է, որը քիչ կռացած՝ ուշադիր զննում է Ուսուց­
չի մտահոգ դեմքը, իսկ մնացյալ աշակերտ­
ները, թվում է, անտարբեր Տիրոջ կանգ առ­
նելուն, շարժվում են առաջ։ Տան ծեփաթափ 
պատը, տախտակե հնամաշ դուռը, քարաշար 
չափառապատ փոքրիկ բակը, Հիսուսն ու Հով­
հաննեսը պարուրված են լուսնի լույսով, իսկ 
մնացյալ աշակերտներն ու հեռվում երեւացող 
քաղաքային պատկերը թաղված են մթնշաղի 
մեջ։ Նկարի կոմպոզիցիոն ու գունային լու­
ծումների ներդաշն անցումները, ֆիգուրների 
պլաստիկան, լույսի ու ստվերների համաչափ 
ու ներդաշն խաղերը մթնոլորտը հագեցրել 
են խորհրդավոր մի թախիծով, որում դիտողն 
ավելի շատ լարվածություն, անհանգստու­
թյուն է զգում։ Չնայած Հովհաննեսի հարցա­
կան կեցվածքին, նրա՝ Ուսուցչի կողքին լի­
նելուն, միեւնույն է, Հիսուսն Իր մտքերի, Իր 

խոհերի ու ապրումների մեջ առանձնացած է. 
Նա, թեպետ անխոս, բայց արդեն Հոր հետ է։ 
Կարծես հենց այդ պահին է Նա դիմում Հորը. 
«Եվ ես ալեւս աշխարհի մեջ չեմ, իսկ նրանք 
աշխարհի մեջ են. եւ ես դեպի քեզ եմ գալիս։ 
Սո՛ւրբ Հայր, պահի՛ր նրանց քո անունով, որով 
ինձ տվեցիր, որպեսզի լինեն մի, ինչպես մենք 
էլ մի ենք։ Մինչ աշխարհում նրանց հետ էի, ես 
պահում էի նրանց քո անունով, որով ինձ տվե­
ցիր. եւ ես պահեցի. ու նրանցից ոչ ոք չկորավ, 
բացի կորստյան դատապարտված մարդուց, 
որպեսզի գրվածը կատարվի... Ես նրանց տվի 
քո խոսքը, եւ աշխարհը նրանց ատեց, որով­
հետեւ նրանք աշխարհից չեն, ինչպես ես էլ 
աշխարհից չեմ» (Հովհ. ԺԷ 11–15)։

Նիկոլայ Գեն քաջ գիտեր, որ բոլոր եւ հենց 
իր ժամանակներում եղել են, կան ու կլինեն 
անձնավորություններ, որոնք այս «աշխար­
հից» չեն, եւ նրանց կյանքի ընթացքն ու ճակա­
տագիրն անարդարորեն դադար են առնելու 
«գողգոթայի» բարձունքում։ 

Գեի հաջորդ նկարը, որին ուզում եմ անդ­
րադառնալ, կոչվում է հենց «Գեթսեմանիի 
աղոթքը»։ Հաստաբուն ծառերի մոտ՝ քարերի 
մեջ, ծնրադիր աղոթում է Տերը՝ հաստատուն 
ու վեհ կեցվածքով։ Դեմքը քիչ մռայլ է ու խո­

հուն, եւ այդ խոհի մեջ ասես թաքնված մի 
խնդրանք կա՝ Հոր կամքի անսակարկ առա­
վելության ընդգծումով. «Հա՛յր իմ, եթե կարե­
լի է, այս բաժակը թող ինձնից հեռու անցնի, 
բայց ո՛չ ինչպես ես եմ կամենում, այլ՝ ինչպես 
դու» (Մատթ. ԻԶ 39–40)։ Պատկերում ամեն 
ինչ՝ ծառերը, քարերը, ստվերները շնչում 
են, շարժվում, շարունակում կյանքը, միայն 
Տիրոջ ֆիգուրն է անշարժ։ Աղոթքը ձուլվել 
է Նրան ու քարացել, քարացել՝ որպես ժա­
մանակից վեր ու ժամանակից դուրս ապրող 
անհատի, իր գաղափարի, իր առաքելության 
համար նահատակության գնացող անձնա­
վորության հավերժախոս հուշարձան։ Գեն, 
անշուշտ, անձամբ էր ճանաչում ժամանա­
կի շատ ստեղծագործողների, գիտեր նրանց 
հույզ ու ապրումի ակունքն ու նրանց «վաս­
տակի» «հատուցման» չափը, որը շատ էր 
նման Աստվածորդու «Բաժակի» պարունա­
կությանը։ Չի բացառվում, որ նա, ինչպես իր 
«Խորհրդավոր ընթրիքի» դեպքում (Հիսուսին 
պատկերել է Ա. Գերցենի դեմքով), այստեղ եւս 
Տիրոջ կերպարի համար՝ որպես բնորդ, նկա­
րել է իր ժամանակի ճակատագրական մտե­
րիմներից մեկին։

Տպաքանակը՝ 1175

Սկիզբը՝ էջ 6
Ֆակուլտետի կազմակերպման շրջանում 

մեծ աշխատանքներ են տարել հատկապես 
նրա առաջին դեկան Դավիթ Զավրյանը, հե­
տագայում ՝ ֆակուլտետի դեկաններ եւ ինժե­
ներներ Դավիթ Հակոբջանյանը, Գրիգոր Շիր­
մազանը, մաթեմատիկոսներ Արշակ Տոնյանն 
ու Զեբեթ Խոջանեթյանը, ֆիզիկոս Հովհաննես 
Նավակատիկյանը (նույն տեղում, էջ 89–90):

Տեխնիկական ֆակուլտետի բացման դեմ 
որոշ մտավորականներ առարկում էին այն 
պատճառաբանությամբ, որ հանրապետության 
թույլ արդյունաբերությունը չի կարող նպաստել 
նրա զարգացմանը, որ չկա անհրաժեշտ բա­
զա՝ ուսանողների գործնական աշխատանքնե­
րի համար: Լուսժողկոմատը եւ համալսարանի 
ղեկավարությունը, հաշվի առնելով դժվարու­
թյունները, գործադրում էին ամեն ջանք՝ նորա­
բաց ֆակուլտետում աշխատանքները լիար­
ժեք կազմակերպելու ուղղությամբ: 

Առաջին երկու տարիների ընթացքում 
տեխնիկական ֆակուլտետում դասավանդ­
վում էին միայն տեսական առարկաներ: 
Դեռեւս ճշգրտված եւ վերջնականապե լուծ­
ված չէր մասնագիտացումների հարցը, որը 
քննարկվում էր նույնիսկ հանրապետա­
կան թերթերում:

Համալսարանի վարչությունը եւ դեկանա­
տը դասավանդման համար հրավիրել են դա­
սախոսական համապատասխան կադրեր՝ 
ստեղծելով նաեւ ուսումնաօժանդակ հարմա­
րություններ՝ քիմիայի, ֆիզիկայի լաբորատո­
րիաներ, մեխանիկայի ուսումնական արհես­
տանոց, գծագրություն, մեքենաների մասեր 

առարկաների համար դասասենյակներ եւ 
այլն: Միաժամանակ բարելավվեց ուսումնա­
մեթոդական աշխատանքը, ճշտվեցին մաս­
նագիտությունները, պատրաստվող կադրերի 
մասնագիտացումը (տե՛ս Լ. Ղարիբջանյան, 
նշվ. աշխ., էջ 97):

Տեխնիկական ֆակուլտետն անհրաժեշտ 
էր ոչ միայն զարգացող արդյունաբերության 
համար: Ֆակուլտետի առջեւ խնդիր էր դրված 
պատրաստել նաեւ մաթեմատիկայի, ֆիզիկա­
յի, տեխնիկական գիտությունների ուսուցիչ­
ներ՝ տեխնիկումների, բանվորական ֆակուլ­
տետների եւ երկրորդ աստիճանի դպրոցների 
համար նույնպես: Տեխնիկական ֆակուլտետը 
հիմնավորապես մտավ համալսարանի կազմի 
մեջ՝ մնալով նրա կազմում մինչեւ 1930 թ. հու­
նիսի 14-ը, երբ համալսարանից անջատվելով՝ 
դարձավ ինքնուրույն ինժեներատեխնիկական 
(շինարարական) ինստիտուտ, որն ուներ նաեւ 
քիմիայի ֆակուլտետ (նույն տեղում, էջ 90):

Տեխնիկական ֆակուլտետն ավարտած 47 
ճարտարագետները մեծ աշխատանք կատա­
րեցին ինչպես նախագծային հիմնարկների 
ստեղծման ու նրանց գործունեության ծա­
վալման, այնպես էլ շինարարության բնագա­
վառում: Շրջանավարտ ճարտարապետներ 
Հովհաննես Մարգարյանը, Մարկ Գրիգորյա­
նը, Սամվել Սաֆարյանը եւ ուրիշներ համալ­
սարանն ավարտելուց հետո ակադեմիկոս 
Ա. Թամանյանի ղեկավարությամբ ձեռնար­
կեցին քաղաքամայր Երեւանի եւ հանրապե­
տության մյուս քաղաքների ու շրջանների 
նախագծումն ու կառուցապատումը (տե՛ս 
Լ. Ղարիբջանյան, նշվ. աշխ., էջ 90):

1932 թ. Մինիստրների խորհրդի որոշմամբ 
տեխնիկական ֆակուլտետի հիման վրա 
Երեւանում ստեղծվեց նաեւ Քիմիկատեխնո­
լոգիական ինստիտուտ: Կառավարության 
1933 թ. փետրվարի 27-ի որոշման հիման վրա 
այդ երկու տեխնիկական ինստիտուտները 
միացվեցին՝ 1933 թ. մարտի 1-ից վերանվան­
վելով Երեւանի պոլիտեխնիկական ինստի­
տուտ (նույն տեղում, էջ 58): 

Ժողովրդական լուսավորությունը կազմա­
կերպելու գործում կարեւոր նշանակություն 
ուներ մանկավարժական կադրերի պատրաս­
տումը: Համալսարանի մանկավարժական 
ֆակուլտետը, որը կոչված էր այդ բնագա­
վառում մեծ աշխատանք կատարելու, հիմ­
նադրվել է 1921 թ. հոկտեմբերին: Նրա կազ­
մակերպման ու ամրապնդման գործում մեծ 
ծառայություն ունեն համալսարանի հիմնա­
դիր դասախոսները՝ մանկավարժ-հոգեբան 
Գուրգեն Էդիլ յանը, որը դարձավ ֆակուլտետի 
առաջին դեկանը, եւ մանկավարժ Արշավիր 
Շավարշյանը, որն աշխատում էր համալսա­
րանում ֆակուլտետի կազմակերպման առա­
ջին իսկ օրվանից (նույն տեղում, էջ 59):

Համալսարանի վարչությունը, նկատի ունե­
նալով իր առջեւ ծառացած դժվարություննե­
րը, 1922 թ. հունիսի 14-ին լուսժողկոմատում 
հարց բարձրացրեց՝ ֆակուլտետը համալսա­
րանից անջատելու մասին: 1922 թ. այդ ֆա­
կուլտետի հիմքի վրա Երեւանում բացվեց 
մանկավարժական առանձին ինստիտուտ՝ 
եռամյա դասընթացով: Սակայն ժողկոմխորհի 
որոշմամբ 1924 թ. հոկտեմբերին այն կրկին 
միացվեց համալսարանին՝ դառնալով հասա­

րակագիտական ֆակուլտետի մի բաժինը՝ 
ֆիզիկամաթեմատիկական, պատմագրական 
եւ կենսաբանական ենթաբաժիններով (տե՛ս 
Լ. Ղարիբջանյան, նշվ. աշխ., էջ 59): 

Համալսարանի մանկավարժական ֆա­
կուլտետի ֆիզիկամաթեմատիկական բաժ­
նի գծով մասնագետների պատրաստումը 
կապված էր առավել մեծ դժվարությունների 
հետ ոչ միայն այն պատճառով, որ զգալի էր 
դասախոսական կադրերի պակասը, այլեւ 
շատ քիչ էր այդտեղ սովորելու անհրաժեշտ 
պատրաստություն ունեցող երիտասարդների 
թիվը: Բաժնի դասախոսներ Արշակ Տոնյանը, 
Հովհաննես Նավակատիկյանը, Բահաթուր 
Բահաթրյանը, Հարություն Անժուրը եւ Աշոտ 
Տեր-Մկրտչյանը ժամանակին մեծ ջանքեր 
գործադրեցին այդ սակավաթիվներից լավա­
գույններին ընտրելու եւ նրանց մեջ ֆիզիկա­
մաթեմատիկական գիտությունների նկատ­
մամբ սեր պատվաստելու համար:

1928–1930 թթ. ԵՊՀ-ի մանկավարժական 
ֆակուլտետի ֆիզիկամաթեմատիկական բա­
ժինը տվեց 22 շրջանավարտ, որոնց թվում 
էին անվանի մաթեմատիկոս Արտաշես Շահի­
նյանը, մաթեմատիկական անալիզի եւ ֆունկ­
ցիաների տեսության ամբիոնի վարիչ Արամ 
Նալբանդյանը, ֆիզմաթ գիտությունների դոկ­
տոր, Լենինգրադի պոլիտեխնիկական ինստի­
տուտի պրոֆեսոր Արմենակ Վարդանյանը եւ 
ուրիշներ (նույն տեղում):

Շարունակելի

Էդիկ ՄԻՆԱՍՅԱՆ
Պատմական գիտ. դոկտոր, պրոֆեսոր

ԵՐԵՎԱՆԻ ՊԵՏԱԿԱՆ ՀԱՄԱԼՍԱՐԱՆԸ ՀԻՄՆԱԴՐՈՒՄԻՑ 
ՄԻՆՉԵՎ ՀԱՅՐԵՆԱԿԱՆ ՄԵԾ ՊԱՏԵՐԱԶՄ

ՏԻՐՈՋ ՎԵՐՋԻՆ ԱՂՈԹՔԸ ...

Գործերը՝ Նիկոլայ Գեի


